
Útdráttur
Um leið og við komum í þennan heim, byrjum við strax að móta kynverund okkar. Eftir 
því sem við eldumst og þroskumst lærum við inn á líkama okkar og samskipti við aðra. Á 
vissum aldri göngum við öll í gegnum miklar breytingar sem getur verið erfitt og flókið 
ferli en þarna ætti kynfræðslan að stíga inn í og leiðbeina einstaklingum. 

Í þessari B.Ed. ritgerð er fjallað um kynfræðslu, hvernig hún birtist í íslenskum 
skólum og leitað er svara við því hvort kynfræðsla á Íslandi sé yfir höfuð fullnægjandi. Í 
Aðalnámskrá grunnskóla er lítið minnst á kynfræðslu og því vakna upp spurningar hvort 
ekki sé tímabært að uppfæra hana. Kynfræðsla er ekki skilgreind sem námsgrein ein og sér 
heldur fellur hún undir mismunandi námsgreinar líkt og náttúrufræði eða íþróttir. Fræðslan 
hefst oftast á miðstigi í grunnskóla en margt bendir til þess að æskilegt væri að hefja 
fræðsluna fyrr. Námsefni fyrir kynfræðslu er af skornum skammti og það efni sem er til 
úrelt og þarfnast umbóta.  

Niðurstöður heimilda leiddu í ljós að grunnskólar á Íslandi standa misjafnlega vel 
að kynfræðslu og fer það eftir skólastjórnendum hvers skóla fyrir sig hvernig fræðslan fer 
fram og hve mikil hún er. Námsefni er til staðar en þættir kynfræðslunnar fá mismikið 
vægi og það mætti varpa meira ljósi á þætti líkt og fjölbreytileika kyns og kynhneigða, 
sjálfsfróun, klám og ofbeldissambönd. Það gefur því auga leið að mikilvægt er að 
endurskoða kynfræðslu í Aðalnámskrá og setja þarf einhvers konar ramma utan um 
fræðsluna og námsefnið sem því fylgir. 

Abstract
As soon as we enter this world, we immediately start developing our sexuality. As we age 
and mature, our knowledge of our body and communication with others evolves. At a 
certain age we all go through great changes which can be a difficult and complicated 
process. This is the ideal time for sex education to take place to guide individuals. 

This B.Ed. thesis addresses sex education from a theoretical point of view, how it 
appears in Icelandic schools and answers will be sought as to whether sex education is 
overall adequate. The Icelandic national curriculum guide for compulsory schools barely 
mentions sex education and that raises the question whether it is time to update it. Sex 
education is not defined as a school subject but rather it splits into other pre-existing 
subjects like natural science and physical education. Sex education usually starts at the 
middle of compulsory school but according to sources it would be wise to begin sooner. 
Teaching material for sex education is quite scarce and what little there is has become 
obsolete and needs serious reform.

Results from sources show that the quality of sex education in Icelandic 
compulsory schools differ greatly and it is up to each respective school administration to 
decide the quality and quantity of their teaching. The teaching material exists but some 
elements get less emphasis than others. Some of the elements that we could shine a light 
upon include gender diversity, sexual orientation, masturbation, porn and violent 
relationships. It is quite obvious how important it is to revise sex education in the 
curriculum as well as building the framework around it and the teaching material it needs. 

1. Inngangur
Kynfræðsla hefur lengi vel verið talin feimnismál og má líkja henni við flækingshund sem 

hvergi finnur sinn samastað og flakkar því á milli námsgreina og bíður í þeirri von að 

einhver vilji taka hana að sér og fræða almenning um undur hennar. Í þessari ritgerð verður 

tekið saman hvernig kynfræðsla birtist í íslenskum skólum í dag, miðað við þær heimildir 

sem til eru um kynfræðslu. Meðal annars verður leitast við að svara því hvernig hún kemur 

fyrir í Aðalnámskrá og hverjar áherslurnar ættu að vera. Eins verður borið saman það 

námsefni sem til er og rýnt í kosti þess og hvað má betur fara.  

Ástæða þess að kynfræðsla varð fyrir valinu hjá okkur er sú að við teljum kennsluna 

ekki fullnægjandi í mörgum grunnskólum. Við alhæfum þó ekki að það eigi við alla 

grunnskóla þar sem inn á milli eru skólar sem sinna þessari fræðslu vel en svo virðist sem 

það vanti samræmi milli skóla og endurskoða þarf hvar kynfræðslan á að koma fyrir í 

Aðalnámskrá. Þar að auki þarf að leggja meiri áherslu á fræðsluna og kafa dýpra í 

viðfangsefni hennar. 

Ritgerðin hefst á fræðilegri samantekt um kynfræðslu. Er þeirri samantekt ætlað að 

veita yfirsýn yfir það hvað felst í almennri kynfræðslu, um hvaða leyti hún hefst í skólum 

og hverjar helstu áherslur hennar séu. Í þriðja kafla er kannað stöðu kynfræðslu í 

grunnskólum eins og hún birtist í lögum og Aðalnámskrá. Rýnt var í meginviðfangsefni 

kynfræðslunnar og farið yfir æskilegar áherslur miðað við samfélagsgerð nútímans. 

Aukinheldur var rýnt í æskilegan aldur nemenda og nálgun kynfræðslunnar og gerður var 

samanburður milli landa. Fjórði kaflinn snýr að námsefni í kynfræðslu og gerð var úttekt 

á því námsefni sem Menntamálastofnun hefur gefið út ásamt því að kanna kosti þess og 

galla. Að lokum er efnið dregið saman í umræðukafla þar sem meginþræði ritgerðar er 

varpað fram. Í þeim kafla eru teknar saman ástæður þess hve mikilvæg kynfræðsla er, hver 

sé æskilegur aldur, hverjar áherslurnar eiga að vera og hverju sé ábótavant. 

2. Almennt um kynfræðslu 
Samkvæmt Jónu Ingibjörgu Jónsdóttur, hjúkrunar- og kynfræðingi, á kynfræðsla að vera 

ævilangt ferli sem mótar einstaklinga. Henni er ætlað að efla þekkingu þeirra og sjálfsmynd 

og einstaklingur lærir að mynda sér skoðanir og ákveðin lífsgildi, eins styrkir hann 

persónulegt viðhorf sitt og náin sambönd við aðra. Kynfræðsla getur verið ýmist formleg 

og/eða óformleg en með formlegum hætti er einstaklingum hjálpað að skilja þær andlegu 

og líkamlegu breytingar sem tengjast vexti og þroska hans sem kynveru. Það getur t.d. 

verið í forvarnarstarfi eða á skyldunámsstigi. Þessi fræðsla þarf að fara markvisst af stað 

snemma á lífsferlinum og hún stuðlar að jákvæðum hugsunarhætti til kynverundar 

einstaklinga. Þegar svo er talað um óformlega kynfræðslu þá er átt við foreldra, vini, 

Internetið og fjölmiðla (Jóna Ingibjörg Jónsdóttir, 2009, bls. 295 - 296). 

Ekki er vitað nákvæmlega hvenær kynfræðsla hófst á Íslandi. Árið 1985 greindist 

fyrsti Íslendingurinn með eyðni (e. AIDS) og í kjölfarið jókst fræðsla um forvarnir og 

kynsjúkdóma. Það var svo upp úr 1990 að áherslur kynfræðslunnar urðu viðameiri. 

Umræða samfélagsins um kynheilbrigði leiddi til þess að áherslan beindist ekki einungis 

að líkamlegu heilbrigði heldur heldur samspili líkamlegra, andlegra, tilfinningalegra og 

félagslegra þátta. Þá sneri fræðslan ekki bara að frjósemi og forvörnum heldur einnig að 

kynlífi (Anna Rún Jóhannsdóttir, 2014, bls. 18). Ef litið er á önnur lönd virðist sem 

útbreiðsla HIV veirunnar hafi haft áhrif á kynfræðslu og aukningu hennar og ber þar helst 

að nefna Bandaríkin. Í upphafi níunda áratugar varð mikil útbreiðsla á HIV veirunni og því 

var meðal annars gripið til þeirra ráða að efla kynfræðslu í grunnskólum og þá sérstaklega 

með forvarnir og kynheilbrigði að leiðarljósi (Coyle, Anderson & Laris, 2016, bls. 147). Í 

Austur Evrópu fór kynfræðslan að þróast á svipuðum tíma með falli kommúnismans en 

þau lönd sem höfðu sterk trúarleg gildi áttu erfiðara með að koma kynfræðslunni inn 

(Olsson, 2016, bls. 293). 

Gerð var rannsókn árið 2006 á viðhorfi ungs fólks á Íslandi til kynfræðslu og 

meirihluta nemenda fannst að kynfræðsla ætti að hefjast í 7. bekk en velta má fyrir sér 

hvort það sé æskilegur aldur fyrir upphaf á slíkri fræðslu. Taka ber með í reikninginn að 

þessi rannsókn er meira en 10 ára gömul (Kolbrún Gunnarsdóttir, Reynir Tómas Geirsson, 

Eyjólfur Þorkelsson, Jón Þorkell Einarsson, Ragnar Freyr Ingvarsson og Sigurbjörg 

Bragadóttir, 2008, bls. 455). Í sömu rannsókn kom fram að nemendur í framhaldsskóla 

voru sammála því að áherslur í kynfræðslu ættu meðal annars að vera fræðsla um klám, 

kynhneigðir, kynsjúkdóma, getnaðarvarnir, fóstureyðingu, mörk og virðingu. Þeim fannst 

síður mikilvægt að fræðast um líffræðilega hluta kynfræðslunnar (Kolbrún Gunnarsdóttir 

o. fl., 2008, bls. 459). 

Kynfræðsla getur haft jákvæð áhrif á kynhegðun unglinga á þann hátt að unglingar 

eru meðvitaðri um ábyrgð í kynlífi, notkun getnaðarvarna, samskipti við foreldra og aukið 

sjálfsöryggi (Sigríður Dögg Arnardóttir, 2014, bls. 8). Á þeirri tækniöld sem við lifum á 

tekur samfélagið örum breytingum en kynfræðslan virðist sitja á hakanum en það er 

eitthvað sem er mikilvægt að breyta og bæta. 

Eitthvað er um það að leikskólar á Íslandi hefji formlega kynfræðslu með því að 

fræða börn um getnað, meðgöngu og einkasvæði (Sigríður Dögg, 2014, bls. 135) og eru 

höfundar á einu máli um að slík fræðsla ætti að vera skylda frá leikskóla og upp í 

grunnskóla. Það gæti verið gott að kynna efnið hægt og rólega fyrir börnum og smám 

saman bæta við vitneskju þeirra eftir því sem þau eldast, með því móti eru meiri líkur á að 

stuðla að kynheilbrigði ungs fólks. 

2.1 Kynþroski

Kynþroski er eflaust með fyrstu viðfangsefnum sem tekin eru fyrir í kynfræðslu. 

Áhyggjuefni er þó að í mörgum tilfellum fer fræðslan af stað í 6. eða 7. bekk og velta má 

fyrir sér hvort það sé hreinlega of seint. Í sumum tilfellum hefja stúlkur blæðingar allt niður 

í 8 ára gamlar og geta upplifað sig utangarðs ef jafnaldrar þeirra eru ekki byrjaðar á 

blæðingum. Þetta getur verið hálfgerð skömm fyrir einstaklinginn og í þeim tilfellum þarf 

að vera öruggt að foreldrar og/eða skólayfirvöld séu til staðar til að útskýra þessar 

líkamsbreytingar. 

Frá unga aldri fá drengir holdris og þegar þeir sigla inn á kynþroskaskeiðið, sem 

getur verið á bilinu 9-15 ára, byrja þeir að fá sáðlát á næturnar sem kallast „blautir draumar“. 

Stúlkur geta líka upplifað blauta drauma en er þó talið að þetta sé mun algengara hjá 

drengjum en stúlkum (Sigríður Dögg, 2014, bls. 84). Stúlkur og drengir eiga það því 

sameiginlegt að geta átt erfitt með þessar breytingar og jafnvel þótt þær skammarlegar - þá 

er ágætt að leiða hugann að því hvort það væri skynsamlegra að hefja kynfræðslu fyrr svo 

að kynin séu meðvitaðri um breytingar, bæði andlegar og líkamlegar, sem fylgja 

kynþroskaaldri stúlkna og drengja. Þetta gætið skilað sér í auknum skilning og virðingu 

milli kynja.  

Líkt og komið var inn á áður eru sumir leikskólar farnir að fræða börn um ýmislegt 

tengt kynfræðslu. Það þyrfti að viðhalda fræðslunni úr leikskóla upp í grunnskóla, hægt og 

rólega bæta í fróðleik barnanna um mannslíkamann eftir því sem þau eldast. Þá væru 

feimnismálin minni, jafnvel engin. Stúlkur ættu ekki að þurfa að fela dömubindið í 

vasanum og ganga meðfram veggjum á salernið, eins ætti það ekki að vera stórmál þó að 

einhver drengur fái holdris eða rödd hans brestur. Það má því draga þá ályktun að best væri 

ef fræðslan færi fram bæði fyrir drengi og stúlkur á sama tíma en ekki að skipta nemendum 

í hópa eftir kyni. Með því móti fá nemendur að kynnast breytingum beggja kynja. 

Hér á eftir verður stutt samantekt á kynþroska stúlkna og drengja og hvaða 

líkamlegu breytingar fara fram. Hér verður miðað við kvenkyn og karlkyn en hafa ber í 

huga að kynvitund er ekki alltaf í samræmi við líffræðilegt kyn og þær breytingar sem 

fylgja kynþroska geta því reynst einstaklingnum erfið. Einnig má nefna einstaklinga sem 

upplifa sig sem kynsegin eða intersex en mikilvægt er að telja alla einstaklinga með og 

útskýra fyrir nemendum sem heild mismunandi kyn en komið verður nánar inn á það í 

kafla 1.6 um kyn og kynhneigð. 

2.1.1 Kynþroski stúlkna

Mismunandi er hvenær kynþroski hefst hjá stúlkum, það getur verið allt frá 8 ára aldri og 

upp í 18 ára. Þetta getur verið afar viðkvæmt og erfitt tímabil og þá sérstaklega fyrir þær 

stúlkur sem eru fyrstar eða síðastar til að taka kynþroskann en brýnt er að minna ungu 

einstaklingana á að við erum eins ólík og við erum mörg (Heilsuvera, 2016c). Þær 

líkamlegu breytingar sem verða hjá stúlkum þegar þær hefja kynþroskann eru eftirfarandi:

● Brjóstin fara að stækka og því fylgir oft eymsli en það getur tekið brjóstin um 4-5 

ár að þroskast. Lögun og stærð brjósta er mjög mismunandi og geta þau verið 

misstór. Gott er að aðstoða stúlkur við finna góðan topp eða brjóstahaldara með 

stuðning (Heilsuvera, 2016c).  

● Hárvöxtur eykst á vissum líkamshlutum, ýmist undir höndum, á fótleggjum, 

handleggjum og á kynfærum. Líkt og með brjóstin þá er hárvöxturinn mismikill 

eftir einstaklingum og sumar stúlkur kjósa það að fjarlægja hárin. Þá skiptir máli 

að fræða einstaklinga um mismunandi háreyðingar og hreinlætið sem því þarf að 

fylgja. Einnig er gott að taka fram að hárvöxtur sé persónulegt mál hvers og eins 

og hvort sem viðkomandi vill láta fjarlæga líkamshár sín eða ekki - þá er það þeirra 

val og það ber að virða ákvarðanir hvers og eins (Sigríður Dögg, 2014, bls. 150).  

● Á kynþroskaárum verða svitakirtlarnir virkari og því fylgir aukinn sviti. Liggi 

svitinn lengi á húðinni komast bakteríur í hann og það orsakar hina svokölluðu 

svitalykt - það er því brýnt að minna á reglulegan þvott og hreinlæti hjá unglingum 

(Heilsuvera, 2016c). 

● Algengast er að stúlkur byrji á blæðingum milli 11 og 13 ára aldurs en í sumum 

tilfellum geta þær byrjað 8 ára gamlar og í öðrum tilfellum ekki fyrr en þær eru 18 

ára. Þegar stúlka byrjar á blæðingum þá eru hún orðin kynþroska sem þýðir 

einfaldlega að allt sem viðkemur kynfærunum starfar eðlilega og stúlkan getur 

orðið þunguð við samfarir (Heilsuvera, 2016c). Það er mismunandi eftir 

einstaklingum hve miklar blæðingar eru og hve lengi, sumar geta fengið litla verki 

meðan aðrar geta jafnvel verið rúmliggjandi. 

Af þessu má sjá að mikið álag getur verið á stúlkum á aldrinum 8-16 ára enda fylgja 

heilmiklar breytingar bæði líkamlega og andlega, sökum aukinna hormóna. Því er afar 

mikilvægt að þessir einstaklingar fái góðan undirbúning, ráðleggingar og leiðsögn fyrir 

komandi líkams- og tilfinningalegra breytinga.

2.1.2 Kynþroski drengja

Kynþroski hefst hjá drengjum á aldrinum 9-15 ára og líkt og hjá stúlkum þá getur reynst 

þeim erfitt ef þeir eru fyrstir til að verða kynþroska, eins ef þeir eru síðastir af sínum 

jafnöldrum. Á aldrinum 15-18 ára ná flestir drengir fullum kynþroska (Heilsuvera, 2016b) 

og verður hér litið á helstu breytingar á líkama drengja á þessu tímabili: 

● Hárvöxtur eykst og þá undir höndum, á handleggjum, fótleggjum, andliti, 

bringunni og kynfærum. Mismunandi er eftir einstaklingum hvenær ferlið hefst, 

hve mikill hárvöxtur verður og hvernig hann dreifist á líkamann (Heilsuvera, 

2016b). 

● Rödd þeirra breytist og hún dýpkar, ástæða þess er að barkakýlið er að stækka og 

raddböndin þykkna og lengjast. Röddin hljómar rám, skræk eða djúp og geta 

drengir átt erfitt með að beita röddinni - þetta verður til þess að röddin brestur þegar 

þeir tala. Þetta tímabil tekur oftast nokkra mánuði og kallast að fara í mútur 

(Heilsuvera, 2016b). 

● Líkt og með stúlkur þá verða svitakirtlarnir virkari á kynþroskaárunum og því 

svitna þeir meira sem getur í kjölfarið leitt til svitalyktar ef ekki er hugað að 

hreinlæti. Einnig þykknar svæðið undir geirvörtunni, svipað og þegar brjóst stækka 

hjá stúlkum, nema að það gengur tilbaka hjá drengjum (Heilsuvera, 2016b). 

● Á kynþroskaskeiði breytist typpið hjá drengjum og fer litur, lögun og stærð eftir 

erfðaþáttum. Um 18 ára aldur er typpið komið í sína eðlilegu stærð og sáðfrumur í 

eistunum geta frjóvgað egg hjá stúlku/konu (Heilsuvera, 2016b).  

Breytingar á líkama og sál drengja eru umfangsmiklar og er því mikilvægt að undirbúa þá 

vel fyrir kynþroskaskeiðið með tilheyrandi fræðslu og leiðsögn.  

2.2 Kynheilbrigði unglinga

Kynheilbrigði merkir ekki eingöngu það að lifa heilbrigðu kynlífi heldur snýst það einnig 

um samskipti kynja - það er að segja um kynlíf og ábyrgð í kynlífi. Kynheilbrigði skiptist 

í tvo þætti, kynlífsheilbrigði og frjósemisheilbrigði. Kynlífsheilbrigði þýðir að 

einstaklingur stundar heilbrigt kynlíf þar sem virðing, skilningur og sameiginleg ábyrgð 

ríkir á  milli einstaklinga. Aftur á móti frjósemisheilbrigði sem snýr meira að forvörnum, 

það er að segja að einstaklingur verndi sinn líkama gagnvart sjúkdómum og sé fær um að 

stjórna því hvort og hvenær rétti tími sé fyrir getnað (Sóley S. Bender, 2016, bls. 288-289). 

Það skiptir máli að nálgast umræðuna um kynlíf á jákvæðan hátt, þá skiptir ánægja 

við kynlíf og samþykki höfuðmáli og þegar öllu er á botninn hvolft er öruggt kynlíf og 

ánægjulegt kynlíf einn og sami hluturinn. Þegar einstaklingur uppgötvar ánægjuna sem 

fylgir kynlífi þá eflir hann sjálfsöryggi sitt og sjálfstraust sem getur skilað sér í sterkari 

ákvarðanatöku þegar kemur að öruggu kynlífi (Yankah, 2016, bls. 23). 

Í greinargerð um tillögur og aðgerðir gegn kynsjúkdómum á Íslandi kemur fram að 

námsskrá grunnskóla eigi að veita fræðslu um kynheilbrigði og kynsjúkdóma, eins á 

fræðslan að vera samhæfð um land allt. Einnig er tekið fram mikilvægi þess að fræða 

foreldra og kennara um kynsjúkdóma og kynheilbrigði ungs fólks og hvetja þá til að koma 

að fræðslunni á einn eða annan hátt (Þórólfur Guðnason, Már Kristjánsson, Baldur Tumi 

Baldursson, Elísabet Reykdal Jóhannesdóttir og Ragnhildur Sif Hafstein, 2018, bls. 15). 

Það má því segja að foreldrar, skólinn og samfélagið í heild geti haft áhrif á kynheilbrigði 

ungs fólks. Það er því undir þessum aðilum komið að sinna því veigamikla hlutverki að 

fræða ungmenni um sjálfsfróun, kynlíf, kynsjúkdóma og varnir en allt eru þetta hugtök 

sem falla undir kynheilbrigði. 

2.2.1 Kynsjúkdómar og varnir

Kynsjúkdómar eru hratt vaxandi vandamál í samfélaginu og heiminum öllum. Samkvæmt 

Alþjóðaheilbrigðisstofnuninni (e. WHO) greinast meira en ein milljón einstaklinga með 

kynsjúkdóm á hverjum degi (World Health Organization, 2019). Hér á landi greinast árlega 

um 2000 einstaklingar með kynsjúkdóminn klamydíu og tilfellin eru algengust hjá 

ungmönnum á aldrinum 15-25 ára. Þessi fjöldi yfir árleg tilfelli hefur haldist stöðugur 

síðustu ár og er með þeim hæstu sem þekkist í Evrópu. Margar ástæður geta verið fyrir 

þessu vandamáli, til dæmis meira kæruleysi í kynlífi og skortur á notkun smokksins 

(Þórólfur Guðnason, 2017). Þar sem að klamydía er algengust hjá 15-25 ára einstaklingum 

má draga þá ályktun að brýn nauðsyn sé fyrir fræðslu í grunnskólum á kynsjúkdómum, 

hvernig skuli varast þá og hvað felst í ábyrgu kynlífi. 

Algengustu kynsjúkdómar á Íslandi eru klamydía, kynfæravörtur (e. HPV) og 

kynfæraáblástur (e. herpes). HIV, lekandi, sárasótt, lifrabólga B og fleiri kynsjúkdómar 

eru ekki eins útbreiddir og algengir en greinast þó reglulega hér á landi. Kynsjúkdómar 

geta stafað af bakteríum eða veirum og sumir kynsjúkdómar hafa langvarandi áhrif, sumir 

eru ólæknandi á meðan aðra er hægt að lækna með sýklalyfjum (Sigurlaug Hauksdóttir, 

2017, bls. 5). Í mörgum tilfellum eru kynsjúkdómar einkennalausir og því er nauðsynlegt 

að brýna fyrir ungmönnum að fara reglulega í skoðun. Klamydía er mjög oft einkennalaus 

hjá báðum kynjum og getur leitt til ófrjósemi hjá konum og er ein algengasta orsök 

ófrjósemi ungra kvenna. Sjúkdómurinn er meðhöndlaður með sýklalyfjum (Sigríður Dögg, 

2014, bls. 235-236). Kynsjúkdómurinn herpes hefur enga lækningu en hægt er að draga úr 

einkennum þess og það sama má segja um HIV veiruna sem er þó mun minni líkur á að 

einstaklingar geta fengið (Sigríður Dögg, 2014, bls. 237 og 240).

Smokkurinn er eina vörnin gegn kynsjúkdómum. Í alþjóðlegri rannsókn á vegum 

HBSC (e. Health Behaviour In School-Aged Children) sem gerð var á árunum 2013-2014, 

voru 15 ára unglingar spurðir hvort og þá hvaða varnir þeir notuðu við síðustu samfarir. 

Af íslenskum þátttakendum sögðust 72% drengja og 65% stúlkna hafa notað smokkinn 

(HBSC, 2016, bls. 185). Af því virðist sem notkun smokka hjá unglingum sé langt því frá 

eins sjálfsögð og hún ætti að vera þar sem enga aðra vörn er að finna við 

kynsjúkdómasmitun nema smokkinn. Í handbók Siggu Daggar kynfræðings telur hún upp 

nokkrar ástæður fyrir því af hverju unglingar nota ekki smokkinn og þær eru til dæmis að 

hann sé of dýr, að það sé of erfitt og/eða vandræðalegt að nálgast eða kaupa hann og það 

sem er mesta áhyggjuefnið - samskiptaleysi og kunnáttuleysi (Sigríður Dögg, 2014, bls. 

174). Nauðsynlegt er að útskýra fyrir grunnskólanemum mikilvægi þess að nota smokkinn; 

að hann sé eina verjan sem er kynsjúkdóma- og getnaðarvörn, að kenna þeim að tala um 

notkun hans, hvernig eigi að setja hann á sem og segja þeim að hann þurfi að vera á allan 

tímann á meðan á kynlífi stendur, ekki bara rétt fyrir sáðlát (Sigurlaug, 2017, bls. 21). 

  Ekki er síður mikilvægt að fræða nemendur um aðrar getnaðarvarnir. Ýmsar 

varnir eru í boði fyrir stúlkur sem hafa allar sína kosti og galla og hver og ein þarf að finna 

út hvaða vörn hentar henni best. Það er mjög persónubundið hvernig líkami bregst við 

mismunandi getnaðarvörnum og á meðan sumar geta fundið miklar aukaverkanir gæti 

öðrum liðið mjög vel. Getnaðarvarnir geta verið með hormónalyfjum, til dæmis samsett 

pilla, minipilla, hormónalykkja og hormónastafur. Einnig stendur til boða varnir án 

hormónalyfja líkt og smokkur, koparlykkja og hettan (Heilsuvera, 2016a). 

Segja má að nauðsynlegt sé að fræða ungmenni um kynheilbrigði en svo virðist 

sem margir geri lítið úr alvarleikum kynsjúkdóma. Þetta sést til dæmis á prósentutölu á 

notkun smokks hjá ungmennum sem eru að stíga sín fyrstu skref í tilhugalífinu og eins má 

nefna háa tölu klamydíusmitaðra einstaklinga á hverju ári á Íslandi. Það er áhyggjuefni hve 

algengur sjúkdómurinn er. Í dag er mjög auðvelt aðgengi að klamydíuprófum í apóteki og 

þarf einstaklingur ekki lengur að fara til læknis ef grunur er um klamydíusmit. Aftur á móti 

ef klamydíupróf reynist jákvætt þá þurfa einstaklingar að leita læknis og fá sýklalyf.

2.2.2 Kynlíf og sjálfsfróun

Meðalaldur íslenskra unglinga sem byrja að stunda kynlíf er tæplega 16 ára (Sigríður 

Dögg, 2014, bls. 166) en það er engin regla fyrir því hvenær einstaklingar eru tilbúnir til 

að stunda kynlíf. Þegar unglingar fara á kynþroskaskeiðið vakna nýjar tilfinningar, bæði 

andlegar og líkamlegar og margar spurningar vakna hjá þessum einstaklingum og þá 

sérstaklega varðandi kynlíf. Almennt í kynfræðslu er tekið fyrir hvað felst í kynlífi, hvernig 

getnaður verður, hvernig hægt er að koma í veg fyrir kynsjúkdóma, hvernig æxlunarfærin 

virka og líta út og eins samþykki í kynlífi. Einnig er að færast í aukana umræða um 

persónuleg mörk og samskipti milli kynja en telja má að það þarfnist frekari áherslu í 

kynfræðslu.   

Kynlíf snýst ekki eingöngu um samfarir heldur spilar sjálfsfróun þar stórt hlutverk. 

Sjálfsfróun er þegar við veitum sjálfum okkur kynferðislega unun með snertingu á 

kynfærum. Þetta er besta leiðin til að kynnast eigin líkama, finna út næma staði hans og 

læra á hann (Heilsuvera, 2016d). Sjálfsfróun er mismunandi eftir einstaklingum og það er 

áhuginn líka. Á meðan aðrir stunda sjálfsfróun oft eru aðrir sem kæra sig ekki um það og 

allt þar á milli. Mikilvægt er að brýna fyrir unglingum að þessar hugsanir séu í lagi, það er 

ekkert óeðlilegt í þessum málum og viðhorf til sjálfsfróunar er mjög persónubundið. 

Sjálfsfróun er þó besti undirbúningurinn fyrir síðari kynhegðun og þess vegna er vert að 

fræðast um hana (Sigríður Dögg, 2014, bls. 161). 

2.3 Kyn og kynhneigð

Um leið og við komum í heiminn er okkur skipað ákveðið hlutverk og fer hlutverkið eftir 

því hvort við fæðumst með typpi eða píku. Við lærum af foreldrum okkar og samfélaginu 

í heild hvernig við eigum að haga okkur, í gegnum uppeldisárin förum við eftir ákveðnum 

viðmiðum sem fylgja því að vera stúlka eða drengur. Staðreyndin er sú að þessi óskrifuðu 

viðmið eru löngu úrelt enda öldin önnur og í dag eru hinsegin einstaklingar hægt og rólega 

að öðlast viðurkenningu frá samfélaginu. Þetta eru einstaklingar sem hafa hvergi fundið 

sinn stað í okkar menningarheimi og eru allar líkur á að fáfræði og þröngsýni sé stór 

orsakavaldur í því tilfelli. Lengi hafa þessir einstaklingar staðið í réttindabaráttu og þeir 

berjast enn við það að opna augu og eyru almúgans. 

Áður en haldið er áfram er réttast að útskýra hvað felst í hugtakinu hinsegin, eins 

að líta á önnur hugtök sem fylgja hinsegin heiminum. Skilgreining á 

hinsegineinstaklingum getur meðal annars verið hommar, lesbíur, tvíkynhneigðir, 

pankynhneigðir, eikynhneigðir, intersex einstaklingar og trans einstaklingar (Samtökin’78, 

e.d.a). Hommi og lesbía falla undir samkynhneigð en það er þegar einstaklingur laðast að 

fólki af sama kyni og hann sjálfur. Tvíkynhneigð er þegar einstaklingur laðast að öllum 

kynjum. Pankynhneigð, öðru nafni persónuhrifning, er þegar einstaklingur laðast að 

persónuleika, óháð kyni. Eikynheigð er þegar einstaklingur laðast ekki kynferðislega að 

öðrum einstaklingum. Hann getur haft kynhvöt en hefur ekki kynferðislega löngun eða 

áhuga til að stunda kynlíf með öðru fólki. Trans er þegar kynvitund og kynferði 

einstaklinga samræmist ekki, það kyn sem tilkynnt var við fæðingu passar ekki. Undir trans 

falla trans karlar, trans konur og kynsegin fólk en kynsegin fólk eru einstaklingar sem 

skilgreina sig sem bæði karlkyns og kvenkyns eða sem hvorugkyn. Kynverund er upplifun 

einstaklings af því að vera kynvera. Hún er mikilvægur hluti af sjálfsmynd hvers og eins 

og mótast út ævina. Hún er samspil kyns, kyngervis, kynvitundar og kynhneigðar 

(Hinsegin frá Ö til A, e.d.b). Þegar svo um er að ræða kynhegðun þá á hún sér margar 

myndir og hún fer ekki eftir því hvernig frammistaða einstaklings er í tilhugalífinu heldur 

snýst hún fyrst og fremst um tilfinningar og aðlöðun að öðrum einstaklingum (Sigríður 

Dögg, 2014, bls. 64).

Gerð var rannsókn á Íslandi þar sem hinsegin unglingar voru spurðir hvenær þeir 

telja æskilegt að hefja fræðslu um kynhneigð og voru þeir einróma um að það ætti að hefja 

slíka fræðslu strax í byrjun grunnskólagöngu. Umsjónarkennurunum þótti aftur á móti að 

fræðslan ætti heima á unglingadeild (Hrönn Bessadóttir, Ingibjörg Ósk Pétursdóttir og 

Kristrún Sigurgeirsdóttir, 2003, bls. 51). Þrátt fyrir mikla vitundarvakningu í samfélaginu 

á þjóðin enn langt í land en það er misjafnt hvernig einstaklingar bregðast við upplýsingum 

sem þeir skilja ekki fyllilega, líkt og þegar fólk kemur „út“ sem eitthvað annað en 

gagnkynhneigð/ur. Þar af leiðandi er hinseginfræðsla mikilvæg svo almenningur sé 

meðvitaðri um fjölbreytileika kyns og kynhneigða. Einstaklingar fæðast ekki með fordóma 

heldur eru þeir lærðir og því skiptir máli að fræða ungmenni um mismunandi kynhneigðir 

og brýna fyrir þeim að allir hafa rétt á því að elska þann sem þau vilja elska - burtséð frá 

kyni eða útliti. 

3. Staða kynfræðslu í grunnskólum 

Áður fyrr ríkti mikil þögn í garð kynferðislegra málefna og það þótti hreinlega óviðeigandi 

að fjalla um þau. Árið 1934 var Aðalsteinn Sigmundsson, þá kennari við Austurbæjarskóla 

í Reykjavík, harkalega dæmdur fyrir það eitt að kenna nemendum um kynfæri líkamans. 

Kynfræðsla á þeim tíma var einfaldlega ekki við hæfi (Sóley S. Bender, 2006, bls. 46-47). 

Nú eru tímarnir aðrir, í dag er kynfræðsla lögbundin fræðsla og upp að vissu marki 

viðurkennt námsefni í grunnskólum landsins svo ekki sé minnst á það ótakmarkaða magn 

af kynlífstengdu efni sem er aðgengilegt fyrir alla. 

Þó svo að kynfræðsla sé sögð lögbundin eru engin ákveðin lög sem segja til um 

hvernig kynfræðslu skuli háttað heldur er eingöngu nefnt að einstaklingar eiga rétt á 

ráðgjöf um kynlíf og kynheilbrigði (lög um ráðgjöf og fræðslu varðandi kynlíf og 

barneignir og um fóstureyðingar og ófrjósemisaðgerðir nr. 25/1975). Þrátt fyrir að 

kynfræðsla skipi ekki stóran sess í grunnskólum á Íslandi er hún ekki síður mikilvægari en 

önnur fög en hennar er ekki getið í lögum grunnskóla og lítið á hana minnst í Aðalnámskrá 

grunnskóla. Hér á eftir verður litið á hvernig kynfræðslan birtist í Aðalnámskrá, æskilegar 

áherslur og nálgun í kynfræðslu, fræðslu frá fjölmiðlum og samanburður milli landa. 

3.1 Kynfræðsla í Aðalnámskrá grunnskóla

Hlutverk Aðalnámskrár grunnskóla er að tryggja samræmi og samhæfingu skólastarfs og 

að veita nemendum og forráðamönnum þeirra upplýsingar um starfsemi skóla og menntun 

sem fer þar fram á hverju skólastigi (Mennta- og menningarmálaráðuneyti, 2013, bls. 11-

12). Í henni er hægt að sjá fyrir sér skólaferil nemenda frá 1. bekk upp í 10. bekk; hvað 

mun nemandinn læra á þessum árum, við hverju er búist af honum, upplýsingar um 

hæfniviðmið hverrar námsgreinar og nákvæmar lýsingar á markmiðum.

Hvað varðar kynfræðslu þá er hún ekki nefnd á nafn í Aðalnámskrá, þú getur ekki 

flett upp orðinu kynfræðsla og fengið allar þær upplýsingar sem þig vantar um hana. Það 

þarf að fara krókaleiðir og leita að hugtökum kynfræðslunnar á sviðum líkt og náttúrufræði, 

samfélagsfræði og íþróttir. Ef hins vegar er komið að sviðslistum þá má finna þær í 

Aðalnámskrá ásamt nákvæmum hæfniviðmiðum þeirra. Sviðslistir skiptast í dans og 

leiklist og samkvæmt hæfniviðmiðum á nemandi til að mynda að geta dansað eftir tónlist 

og einnig fyrir framan áhorfendur með tilheyrandi túlkun, líkamsbeitingu og 

augnsambandi (Mennta- og menningarmálaráðuneyti, 2013, bls. 145). Vissulega er gott 

fyrir nemendur að eflast í framkomu og sjálfsöryggi þegar kemur að sviðslistum og 

áhugavert er að sjá nákvæm hæfniviðmið í þessari tilteknu fræðigrein. Sviðslistir fær sér 

pláss, ef svo má að orði komast, í Aðalnámskrá en kynfræðsla á hinn bóginn situr í 

skugganum. Þá hefur dans samkvæmt henni, margþætta merkingu í menningarlífi okkar 

og er órjúfanlegur hluti af hreyfimenningunni. Þá má leiða hugann að því hvort að kynlíf 

hafi ekki jafn margþætta merkingu í tilfinningar- og hversdagslífi okkar? Það ætti að vera 

alveg jafn mikilvægt að kenna nemendum kynfræðslu og að styrkja þau í að tala um efnið 

af öryggi og opinskátt þar sem við erum öll kynverur. 

Í Aðalnámskrá er kafli um heilbrigði og velferð þar sem taldir eru upp helstu þættir 

sem falla þar undir. Má þar nefna hreyfingu, hvíld, næringu, jákvæða sjálfsmynd, andlega 

vellíðan, öryggi, hreinlæti, góð samskipti og skilning á eigin tilfinningum og síðast en ekki 

síst, kynheilbrigði (Mennta- og menningarmálaráðuneyti, 2013, bls. 23). Þessir þættir eru 

einnig taldir upp í menntagildum og megintilgang skólaíþrótta og við lok tíunda bekkjar á 

nemandi að geta rökrætt kynheilbrigði, kyn-og staðalímyndir, afleiðingar eineltis og tekið 

virka afstöðu gegn ofbeldi (Mennta- og menningarmálaráðuneyti, 2013, bls. 184). Í 

framhaldi af þessu er áhugavert að sjá áhersluatriði fyrir 5.-7. bekk í skólaíþróttum þar sem 

fram kemur að huga eigi að verkefnum sem efla áðurnefnda þætti og gefa nemendum kost 

á umræðu um kynheilbrigði og staðalímyndir í íþróttaumfjöllun. Velta má fyrir sér hvort 

að þessum markmiðum sé fylgt eftir í grunnskólum og hvort að kennarar taki mið af 

þessum markmiðum í nálgun og efnistökum í kennslunni.

     Hugtök úr kynfræðslu eru einnig nefnd í hæfniviðmiðum náttúrugreina en þar 

segir við lok 4. bekkjar eigi nemandi að geta útskýrt á einfaldan hátt hvernig barn verður 

til og þekkt einkastaði líkamans. Við lok 7. bekkjar getur hann lýst breytingum sem fylgja 

kynþroskanum og gerir sér grein fyrir mikilvægi gagnkvæmrar virðingar í samskiptum 

kynjanna. Við lok 10. bekkjar getur hann svo útskýrt hvernig fóstur verður til og þroskast, 

hvað felst í ábyrgri kynhegðun og rætt eigin ábyrgð á líkamlegu og andlegu heilbrigði sínu 

og annarra (Mennta- og menningarmálaráðuneyti, 2013, bls. 173). Einnig er áhugavert að 

líta á hæfniviðmið fyrir samfélagsgreinar en þar kemur fram að við lok 10. bekkjar geti 

nemandi útskýrt hugtök um kynhneigð, kyn og hlutverk kynja og sagt frá því hlutverki, 

rætt sjálfsmynd og kyngervi einstaklinga (Mennta- og menningarmálaráðuneyti, 2013, bls. 

201). Oft getur verið hætta á því að einstaklingar falli í ákveðið kynhlutverk sem mótað er 

af samfélaginu og finni sig knúinn til að haga sér samkvæmt því. Þar af leiðandi er æskilegt 

að taka fyrir umræðu um kyngervi við nemendur og fá þau til að velta fyrir sér með hvaða 

hætti samfélagslegar hugmyndir hafa áhrif á hegðun þeirra. Enn fremur má segja að tilvalið 

er að útvíkka þessa umræðuna með því að koma inn á fjölbreytileika kyns og kynhneigða.

Markmið fyrir kynfræðslu má óljóst finna á víð og dreif í Aðalnámskrá grunnskóla, 

ýmist undir samfélagsgreinum, íþróttum, náttúrufræði eða heilsu og velferð. Það má því 

draga þá ályktun að samhæfa þarf þessi markmið og veita kynfræðslu sinn sess í 

Aðalnámskrá. Það er áhyggjuefni hve lítið hlutverk kynfræðslan spilar í námi 

grunnskólabarna en með aukinni tæknivæðingu og örum breytingum í okkar samfélagi má 

segja að mikilvægi kynfræðslunnar fer sífellt vaxandi. Aðgengi á veraldarvef er mun 

greiðara en áður, bæði í tölvum og snjallsímum og ber þá helst að nefna aukið aðgengi að 

klámi. Upplýsingaflæði frá fjölmiðlum er töluvert og ýtir undir kynvæðingu eða rangar 

staðalímyndir. Ungmenni eiga mörg hver snjallsíma eða spjaldtölvu með myndavél og er 

mikil notkun á forritinu Snapchat. Það er sífellt algengara að börn og unglingar á Íslandi 

séu að dreifa kynferðislegu efni af sjálfu sér og öðrum sem er mikið áhyggjuefni því það 

er bæði ólöglegt og oftast lendir efnið í almennri dreifingu sem getur valdið varanlegum 

skaða (Guðbjörg Hildur Kolbeins, 2016, bls. 2).

 Með markvissri kynfræðslu frá unga aldri eru meiri líkur á að einstaklingur þrói 

með sér betri sjálfsímynd og sjálfsöryggi. Hann er þá líklegri til að þekkja sig og líkama 

sinn betur og hver hans persónulegu mörk eru. Allar líkur eru á að hugarfar verði víðsýnna 

í garð fjölbreytileika kyns og samskipti milli kynja betri (Starrs, 2017). Segja má að þessi 

atriði eigi öll heima undir áhersluatriðum kynfræðslunnar.  

3.2 Áherslur í kynfræðslu

Í kaflanum hér á undan má sjá að miðað við Aðalnámskrá þá mættu áherslur í kynfræðslu 

vera ögn skýrari. Við eigum að gera nemendur meðvitaða um stöðu kynja í samfélaginu 

og gefa þeim kost á umræðum um góð samskipti og kynheilbrigði. Hugleiða má hvort 

kynfræðsla eigi aðallega að snúast um fræðslu um kynhegðun, kynsjúkdóma og hvernig 

megi sporna gegn þeim eða hvort hún eigi að huga meira að mannrækt, jafnrétti kynja og 

að útrýma mismunun (Olsson, 2016, bls. 294).

 Leiða má hugann að því hverjar áherslur í kynfræðslu eiga að vera en á síðustu 

árum hefur margt breyst í samfélaginu og ber þá helst að nefna mikla vitundarvakningu á 

kynhneigð og fjölbreytileika kyns og skiptir því máli að vera í takt við samfélagslegar 

breytingar. Hvort þessi viðfangsefni séu tekin fyrir í kynfræðslu í grunnskólum er hins 

vegar annað mál. Það er misjafnt eftir skólum hvernig kennslunni er háttað og hve mikil 

fræðsla fer fram. Áður snéri kynfræðsla að mestu um kynþroska, getnað og forvarnir og 

því er óhætt að segja að í dag þarf hún að ná yfir mun fleiri viðfangsefni. Staðreyndin er 

sú að kynfræðsla hefst í flestum grunnskólum í 6. eða 7. bekk, jafnvel eru tilfelli þar sem 

eingöngu er um að ræða eitt skipti sem sú fræðsla fer fram og væri það því eina fræðslan 

á 10 ára tímabili. Þetta er viðfangsefni sem þarf að gefa meiri tíma og metnað í, eins þarf 

að hafa einhvers konar samræmi milli grunnskóla.

Miklar breytingar fylgja kynþroskanum og það er mikilvægt að búa börnin undir 

þessar breytingar, bæði andlega og líkamlega, en með góðri fræðslu eru meiri líkur á að 

efla sjálfsmynd barna (Sigríður Dögg, 2014, bls. 7). Í flestum tilfellum inniheldur 

kynfræðsla veigamikil viðfangsefni líkt og forvarnir, kynsjúkdómar, kynlíf og kynþroski. 

Þetta eru allt góð og gild atriði og misjafnt eftir skólum hvað er helst tekið fyrir og hve 

djúpt er kafað í efnið. Áherslur í kynfræðslu þurfa að breytast í takt við tímann og allar 

þær samfélagsbreytingar sem stöðugt eiga sér stað, hér á eftir verða því teknar fyrir þær 

áherslur sem að mati höfunda þarf að varpa meira ljósi á. 

3.2.1 Hinseginfræðsla

Hinseginfræðsla ætti ekki að vera síður mikilvægari en hefðbundin kynfræðsla í 

grunnskólum á Íslandi þar sem rannsóknir sýna að hinsegin ungmenni kljást við meiri 

vanlíðan og kvíða en þeir sem eru gagnkynhneigðir. Það er erfiðara fyrir þessa einstaklinga 

að falla í ákveðna hópa samfélagsins og því verða þau hornreka og líklegri til að verða 

fyrir aðkasti. Ekki nóg með það heldur eru hinsegin einstaklingar í áhættuhóp hvað varðar 

sjálfsvígstilraunir (Sigrún Sveinbjörnsdóttir, Þóroddur Bjarnason, Ársæll M. Arnarsson og 

Andrea Hjálmsdóttir, 2010, bls. 24-25).

Í hinseginfræðslu er farið yfir margbreytileika kyns, kynhneigðir og kyneinkenni 

ásamt fleiri hugtökum sem fylgja hinsegin heiminum. Komið er inn á staðalímyndir og 

hvernig hægt er að mynda samfélag þar sem pláss er fyrir alla, eins hvernig megi styðja 

við bakið á hinsegin fólki (Samtökin’78, e.d.b). Æskilegt væri að hefja hinseginfræðslu 

samhliða kynfræðslu og með því móti efla víðsýni, umburðarlyndi og skilning hjá 

ungmennum í garð jafnaldra sinna. Þá má leiða má hugann að því hvað börn á 

leikskólaaldri eru mjög móttækileg fyrir nýjungum, orðum og fræðslu af ýmsum toga. Þau 

eru forvitin og ófeimin að spyrja og vilja öðlast skilning á líkamanum og fjölbreytileika 

fólks.   

Mörgum gæti þótt fráleitt að hefja hinseginfræðslu á leikskólaaldri. Það ætti ekki 

að vera síður mikilvægt að kynna fyrir börnum mismunandi kynhneigðir og kyn svo fremi 

sem það sé útskýrt á einfaldan hátt. Ekki er óalgengt að börn í dag eigi til dæmis foreldri 

af sama kyni en með réttri fræðslu ættu börn möguleika á að skilja betur ólíkar kynhneigðir 

og ekki finnast neitt óeðlilegt við það. Það sama má segja um kyn, hægt væri að útskýra 

fyrir barni á mjög einfaldan máta, að stundum væri það svo að einstaklingur fæðist sem 

drengur en getur svo farið að finna fyrir því að honum líður ekki eins og dreng heldur 

upplifir hann sig sem stúlku. Eins eru tilfelli þar sem einstaklingur skilgreinir sig hvorki 

sem stúlku né dreng og er því ókyngreind manneskja. Þá fær stúlka persónufornafnið hún 

og drengur fær persónufornafnið hann, en ókyngreind manneskja persónufornafnið hán 

(Hinsegin frá Ö til A, e.d.a). 

Af þessu má sjá að það skiptir máli að veita börnum hinseginfræðslu til að sporna 

gegn mismunun, efla sjálfsmynd og skilning einstaklinga, eins að temja sér jákvætt 

hugarfar í garð annarra.  

3.2.2 Sjálfsfróun

Eðlilegasta og heilbrigðasta kynlífshegðunin er sjálfsfróun en með sjálfsfróun lærir 

einstaklingur að þekkja líkama sinn, hvað honum þykir gott og hvað ekki. Segja má að 

þetta sé besti undirbúningur einstaklings fyrir kynlíf með öðrum aðila. Hana er hægt að 

stunda einn en einnig er hún mikilvægur þáttur í kynlífi tveggja einstaklinga (Áttavitinn, 

2018). 

Við 15 ára aldur hafa 80% allra einstaklinga stundað sjálfsfróun (Chirban, 2012, 

bls. 217). En þrátt fyrir að sjálfsfróun sé eðlilegasta kynhegðun mannfólksins er mikill 

viðhorfsmunur á sjálfsfróun drengja annars vegar og sjálfsfróun stúlkna hins vegar. Það 

virðist sem drengir taki sjálfsfróun sem sjálfsögðum hlut, tali opinskátt um hana og byrji 

fyrr að stunda hana (Sigríður Dögg, 2014, bls. 161). Einnig fróa drengir sér þrisvar sinnum 

meira en súlkur. Fyrir stúlkum er sjálfsfróun meira feimnismál og sumar finna hreinlega 

fyrir skömm (Teaching Sex Ed, 2015). Það er eitthvað sem oft má rekja til ungs aldurs 

þegar reynt er að koma í veg fyrir að stúlkur snerti kynfæri sín eða þeim sé hreinlega 



20

bannað að koma við þau. Aftur á móti eru engar athugasemdir gerðar þegar drengir eru að 

klóra sér í pungnum eða typpinu því það er talið „eðlilegt“, fyndið og bara eitthvað sem 

drengir gera (Sigríður Dögg, 2014, bls. 31). 

Börn á leikskólaaldri koma ekki við sig í kynferðislegum tilgangi, þau hafa áhuga 

á að koma við kynfæri sín rétt eins og að koma við nef sín og eyru, þau staldra svo við 

þegar þau snerta kynfæri sín því þau finna að það er næmur og ánægjulegur staður. Þess 

vegna eiga ung börn það til að snerta sig út frá ánægju en foreldrum verður oft brugðið við 

að sjá þessa athöfn og líta á þetta sem kynhegðun þegar barnið er í raun að kanna sinn 

líkama. Börn geta þar af leiðandi byrjað að fróa sér snemma bara því þau finna vellíðan en 

þetta verður ekki talin kynhegðun fyrr en þau eru komin á kynþroskaaldur (Sigríður Dögg, 

2014, bls. 161).

Mikilvægt er fyrir foreldra og fullorðna að banna ekki börnum að snerta líkama 

sinn eða skamma þau, þar sem það gæti haft þær afleiðingar að barnið elur með sér skömm 

og á seinna meir erfitt með að stunda sjálfsfróun. Í staðinn þurfa þeir að gera sér grein fyrir 

því að forvitni og snerting kynfæra er eðlileg og mikilvægi þess að útskýra fyrir börnum 

að enginn megi snerta kynfæri þeirra nema þau sjálf, að þau megi ekki snerta kynfæri 

annarra og að þetta sé eitthvað sem þau verði að gera í einrúmi (Sigríður Dögg, 2014, bls. 

33). Umræður um sjálfsfróun þurfa að vera opnari svo að börn séu meðvitaðri um sinn 

líkama og óhrædd að kanna hann. Það þarf að útrýma þessu svokallaða feimnismáli - það 

þarf að brúa bilið milli kynja og brýna fyrir ungmennum að þetta er jafn eðlilegt fyrir öll 

kyn.    

3.2.3 Kynlíf og mörk 

Þegar kemur að kynfræðslu þá er kynlíf afar vinsælt umfjöllunarefni. Margir eru feimnir 

við að spyrja út í eða sýna efninu áhuga þegar á fræðslunni stendur en flest ungmenni vilja 

vita sem mest þó þau láti það ekki endilega í ljós. Það getur því skipt sköpum bæði í 

hinseginfræðslu og kynfræðslu að dreifa miðum sem nemendur geta skrifað spurningar á 

sem þeir annars myndu ekki þora að spyrja fyrir framan bekkinn. Í lok tímans gæti kennari 

eða fyrirlesari farið yfir miðana og svarað spurningunum.

Áður en farið er í umræðu með ungu fólki um kynlíf væri æskilegt að ræða 

sjálfsfróun og að kynnast eigin líkama en það er í raun fyrsta skrefið í kynlífi. Þá lærir 

einstaklingur inn á líkama sinn og veit hvað honum þykir gott. Þetta mun skila vellíðan í 

kynlífi en það er það sem þessi athöfn snýst um - að líða vel. Í mörgum tilfellum fylgja 

fullnægingar kynlífi, hvort sem það er við samfarir, munngælur eða sjálfsfróun. 

Staðreyndin er þó sú að 70-80% kvenna fá ekki fullnægingu í leggöngum heldur þurfa að 

örva snípinn til þess að fá fullnægingu (Áttavitinn, 2019). Þetta eru upplýsingar sem skipta 

máli í kynfræðslu því ekki eru endilega allir meðvitaðir um þessa staðreynd, eins þarf að 

innprenta að allir aðilar eiga rétt á fullnægingu í kynlífi. 

Þetta getur reynst mörgum mikið upplýsingaflæði og líkt og kom fram áður er 

persónubundið hvenær einstaklingar byrja að stunda kynlíf og er því mikilvægt að 

leiðbeina ungmennum í vangaveltum þeirra um hvort viðkomandi sé tilbúin/n. Þetta má 

gera með því að láta einstaklinga velta fyrir sér hvort þeir kunna að nota getnaðarvarnir, 

hvort þeir hafi stundað sjálfsfróun og hvort að báðum aðilum langi til þess að stunda kynlíf 

en ekki aðeins öðrum aðilanum. 

Einnig er gott að minna ungmenni á að kynlíf merkir ekki eingöngu samfarir heldur 

getur kynlíf staðið fyrir kelerí, munngælur, snertingu á kynfærum, sjálfsfróun og 

endaþarmsmök (Sigríður Dögg, 2014, bls. 156 - 158). Þetta gefur því til kynna að leggja 

þarf áherslu á að útskýra persónuleg mörk hvers og eins í kynlífi og mikilvægt er að brýna 

fyrir ungu fólki að þegar kemur að kynlífi tveggja einstaklinga þá er lykilatriðið virðing, 

traust og samskipti. Ef þessi lykilatriði fylgja ekki í kynlífi milli tveggja aðila, þá eru allar 

líkur á því að ekki sé verið að stunda heilbrigt kynlíf. 

Finna má uppbyggilegt efni um heilbrigð sambönd og kynlíf á vefsíðu Sjúkrar ástar 

sem kennarar í grunnskólum og framhaldsskólum gætu kynnt fyrir nemendum og í 

framhaldi af því haft umræður og verkefni. Sjúkást er herferð á vegum Stígamóta sem fór 

af stað á Valentínusardag 2018. Þetta var hugsað sem forvarnarverkefni gegn ofbeldi fyrir 

ungt fólk og með þessu verkefni var meðal annars vakin athygli á óheilbrigðum og 

heilbrigðum samböndum og hvað einkennir þau. Ef einstakling grunar að hann sé í 

sambandi þar sem hann er beittur andlegu eða líkamlegu ofbeldi þá getur hann lesið sér til 

um á heimasíðu Sjúkrar Ástar hvernig ofbeldi birtist og eins getur hann leitað til ráðgjafa 

á Netspjalli eða í síma (Sjúkást, e.d.). Það sem oft verður út undan í kynfræðslu er andlegt 

ofbeldi en það getur meðal annars verið atriði líkt og  dreifing nektarmynda, að gera lítið 

úr öðrum, fylgjast með ferðum ákveðins aðila, auðmýkja einhvern á samfélagsmiðlum, 



22

koma fyrir sektarkennd hjá öðrum aðila og fleira (Embætti landlæknis, 2012). Mikilvægt 

er að fræða ungmenni um allar birtingarmyndir ofbeldis, hvort sem það er andlegt, 

líkamlegt eða kynferðislegt. 

Segja má að kynlíf spili veigamikið hlutverk í kynfræðslu enda er það ein 

eðlilegasta athöfn mannfólksins og með opinskárri og dýpri umræðu um efnið eru meiri 

líkur á að kynlíf verði ekki lengur feimnismál. Með aukinni fræðslu eru einstaklingar betur 

undirbúnir fyrir kynlíf, þeir vita sín mörk, langanir og eiga auðveldara með samræður við 

aðra aðila um kynlíf.

3.2.4 Klám- og kynvæðing 

Í rannsókn sem Guðbjörg Hildur Kolbeins gerði árið 2016 kom í ljós að meðalaldur 

unglinga við fyrsta áhorf kláms var 11 ára (Guðbjörg Hildur Kolbeins, 2016, bls. 3). Það 

eru til ýmsar skilgreiningar á klámi og það er flókið og vandmeðfarið viðfangsefni. Klám 

getur skipst í erótík, hófstillt klám (e. soft porn) þar sem kynfæri eru ekki sýnd eða gróft 

klám (e. hardcore porn) sem sýnir kynfæri fólks í samförum (Jóna Ingibjörg, 2009, bls. 

148). Sameinuðu þjóðirnar skilgreina helsta mun erótíkar og kláms sem svo að í erótík 

ríkir meiri virðing; kynlíf er sett fram með ábyrgð, ást og blíðu en klám er framsetning 

kynlífsins ögrandi og gerð í hagnaðarskyni (Sigríður Ingvarsdóttir, Bragi Guðbrandsson, 

Erna Hauksdóttir, Karl Steinar Valsson, Lára Björnsdóttir, Sigurður Guðmundsson og 

Þórólfur Þórlindsson, 2002, bls. 35). Í þessum kafla verður varpað meira ljósi á neikvæða 

hlið klámsins og þau áhrif sem það getur haft á einstaklinga.    

Klám er leikið kynferðislegt myndefni sem er afskaplega auðvelt að fá aðgengi að. 

Kynmök í klámi er þó oft sett fram á óheilbrigðan hátt og gefur ranga og brenglaða mynd 

af kynlífi og útlit leikara er einnig ýkt sem getur sett óraunhæfar kröfur á börn og unglinga. 

Það er því afar mikilvægt að kenna börnum og unglingum greinarmuninn á kynlífi og klámi 

og koma þannig í veg fyrir að þau tileinki sér það sem þau sjá í klámi. Til eru mörg tilfelli 

þar sem drengir sem horfa oft á klám eigi erfitt með að ná kynferðislegri örvun án þess að 

horfa á klám og þykja erfitt að mynda náin tengsl við annan aðila (Andrea J. Ólafsdóttir 

og Hjálmar G. Sigmarsson, 2006, bls. 7). Mörkin milli kynlífs í klámi og í

raunveruleikanum virðast oft frekar óskýr vegna þess að klám er leikið og sett fram sem 

svo að allir aðilar séu samþykkir og njóti góðs þrátt fyrir að niðurlægingu og ofbeldi sé 

kannski beitt. Hér er ekki hugað að því að í kynlífi eiga báðir aðilar að vera jafningjar og 

sýna hvor öðrum virðingu. Af þessu má sjá að fræðsla um heilbrigt kynlíf er æskileg; að 

ræða það við drengi að þeir yfirfæri ekki kynferðislega hegðun kvenna í klámi yfir á stúlkur 

sem þeir stunda kynlíf með og segja stúlkum að þær séu jafn miklar kynverur og drengir, 

einnig að þær séu jafn miklir þáttakendur í kynlífi og þeir - þrátt fyrir það sem fram kemur 

í klámi.

3.2.4.1 Ofbeldi í klámi

Í fyrrgreindri rannsókn Guðbjargar Hildar kom í ljós að 66% drengja horfa á klám vikulega 

eða mánaðarlega á móti um 32% stúlkna. Í sömu rannsókn kom fram að 20,6% drengja sjá 

klám daglega en einungis um 2% stúlkna. Samkvæmt henni er viðhorf unglinga til kláms 

gjörólíkt, til að mynda sögðu 13,5% drengja og 37% stúlkna að það væri ógeðslegt en 

helmingur drengjanna langaði að prófa nýja hluti í kynlífi í kjölfar kláms en aðeins 21% 

stúlkna (Guðbjörg, 2016, bls. 1-2). Það eru til allskonar gerðir af klámi og því miður er til 

fjöldinn allur af afbrigðilegu og óeðlilegu klámi sem auðvelt aðgengi er að. Ýmsar gerðir 

eru, til dæmis ofbeldi og grimmd í kynlífi, nauðganir, dýraklám og barnaklám en í danskri 

skýrslu kom fram að flestir unglingar vilja skoða meira hefðbundið klám líkt og kona með 

karli, munnmök og endaþarmsmök, hópkynlíf og kynlíf milli kvenna (Sørensen og 

Knudsen, 2006, bls. 16). Sem betur fer átta margir unglingar sig á ranghugmyndum kynlífs 

þegar kemur að slíku klámi en því miður eru alltaf tilfelli þar sem einstaklingurinn tileinkar 

sér óheilbrigða kynhegðun sökum kláms.

Árið 2009 byrjaði Barnaverndarstofa að veita sérhæfðar meðferðir fyrir börn og 

unglinga sem hafa sýnt óviðeigandi og/eða skaðlega kynhegðun. Síðan þá hafa fleiri en 

170 börn fengið þá sálfræðiþjónustu sem segja má að ýti undir nauðsyn á góðri og 

markvissri kynfræðslu í grunnskólum (Barnarverndarstofa, 2018). 

3.2.4.2 Útlit í klámi 

Um þriðjungur stúlkna sem tóku þátt í rannsókn Guðbjargar Hildar sögðu að þær væru 

óánægðar með eigin líkama út af klámi og 24% þeirra óttuðust að standa sig ekki í rúminu 

(Guðbjörg Hildur Kolbeins, 2016, bls. 2). Útlit klámleikara er í fjölmörgum tilfellum mjög 

óraunhæft sem leiðir til lélegs sjálfsálits og þá sérstaklega hjá stúlkum. Þá eru konur oft 

með stór brjóst og vel vaxinn líkama og geta farið í ýmsar kynlífsstellingar. Sumar stúlkur 

gætu upplifað þetta sem pressu, að svona þurfi þær að líta út og haga sér í rúminu. 

Samkvæmt Gail Dines, prófessor við Wheelock háskóla í Boston, er áhyggjuefni hvað það 

eru margir sem gera sér ekki grein fyrir þeirri kvenfyrirlitningu sem á sér stað í klámi (Una 

Sighvatsdóttir, 2012). Ekki nóg með það að konur í klámbransanum þurfa að hafa stinn 

brjóst og rass heldur eru einnig settar útlitskröfur á kynfæri þeirra og er oftar en ekki notuð 

ýmis bleikingarefni til að lita píkur leikaranna og deyfilyfjum sprautað í þær. Það sama má 

segja um útlit karla í klámi, en meðalstærð typpis í reisn er um 13 cm en meðalstærð typpa 

í klámi er um 24 cm (Sigga Dögg, 2014, bls. 191). Í skýrslu um viðhorf íslenskra ungmenna 

til kláms sögðu kvenkyns þátttakendur að konur í klámi væru eins og sýningargripir og að 

hlutgerving væri mikil og að útlit klámleikara hefðu áhrif á sjálfsmynd stúlkna (Andrea J. 

Ólafsdóttir og Hjálmar G. Sigmarsson, 2006, bls. 9). 

3.2.4.3 Kynvæðing í fjölmiðlum

Kynvæðing á sér stað þegar verðmæti manneskju birtist einungis í gegnum kynferðislega 

sýn eða hegðun. Þegar manneskja er kynferðislega hlutgerð, þ.e. þegar manneskja er gerð 

að hlut sem aðrir nota til kynferðislegs eðlis í staðinn fyrir að sjá hana sem sjálfstæða 

manneskju með sjálfstæðar ákvarðanir. Það er hægt að kynvæða alla; stúlkur, drengi, karla 

og konur en kvenkynið fær meira að kenna á því heldur en karlkynið (APA, 2007, bls. 1-

2).  Kynvæðing í auglýsingum og fjölmiðlum lýsir sér oftar en ekki svo að konur séu gerðar 

að hlut. Í rannsókn sem var gerð árið 2004 kom í ljós að í 40% af auglýsingum frá árunum 

1955 til 2002 voru konur notaðar sem skreyting, til dæmis stóðu við hlið bíls á tælandi 

hátt. Þar eru þær meðhöndlaðar sem viðaukar við vörurnar frekar en virkir neytendur eða 

notendur vörunnar. Þetta eru skilaboð sem benda til þess að ungar og fullorðnar konur eru 

stöðugt kynntar með kynferðislegum hætti í auglýsingum og skapa þar með umhverfi sem 

verður venjulegt frekar en óviðeigandi (APA, 2007, bls. 201).

Þetta horfa drengir á ekki síður en stúlkur og fá þar með röng skilaboð um hvað sé 

eðlilegt þegar kemur að framkomu til hins kynsins og hafa rannsóknir sýnt að 

klámvæðingin sé skaðleg fyrir samfélagið þar sem hún stuðlar ekki að kynheilbrigði heldur 

er hún áhrifavaldur á aukningu kvenfyrirlitningar og kynferðisofbeldis (Berglind Rós 

Magnúsdóttir, Guðrún M. Guðmundsdóttir, Jóna Pálsdóttir, Kristín Ástgeirsdóttir og 

Kristín Jónsdóttir, 2010, bls. 25). 

Í því upplýsingasamfélagi sem ríkir í dag gegna ólíkir miðlar sífellt stærra 

uppeldishlutverki í lífi ungmenna. Kynfræðsla á sér þá ekki einungis stað innan veggja 

skólanna eða undir eftirliti foreldra heldur á hún sér stað í fjölmiðlum, á netinu og á 

samfélagsmiðlum (Dagbjört Ásbjörnsdóttir, Guðbjörg Edda Hermannsdóttir og Sigurlaug 

Hauksdóttir, 2009, bls. 2). Með umræðu og fræðslu um kynvæðingu væri hægt að hvetja 

börn og unglinga til að velta aðeins fyrir sér skilaboðum sem fjölmiðlar senda þeim með 

tilliti til virðingar og jafnréttis. 

3.3 Æskileg nálgun og aldur í kynfræðslu

Samkvæmt Alþjóðaheilbrigðismálastofnuninni eiga öll börn og ungmenni rétt á því að hafa 

greiðan aðgang að kynfræðslu fyrir viðeigandi aldur (Inchley o. fl., 2016, bls. 20). Það sem 

eflaust vefst fyrir mörgum skólayfirvöldum er hvernig æskilegast sé að nálgast kynfræðslu, 

hvað aldur sé bestur og hver á að sjá um fræðsluna. Segja má að þörf sé á einhvers konar 

samhæfingu milli grunnskóla á Íslandi og jafnvel mætti íhuga það að hafa kynfræðslu sem 

skyldufag á hverju aldursstigi.

Ýmislegt bendir til þess að æskilegt er að hefja formlega kynfræðslu snemma á 

lífsævinni. Í Aðalnámskrá leikskóla er minnst á heilbrigði og velferð barna en leikskólar 

eiga að hvetja til heilsueflandi umhverfis þar sem hugað er að heilbrigði og þroska barna. 

Meðal þeirra þátta sem þar eru nefndir eru hreyfing, hvíld, næring, andleg vellíðan, jákvæð 

sjálfsmynd, góð samskipti, hreinlæti og kynheilbrigði. Allir starfsmenn leikskólans, hvort 

sem það eru skólastjórnendur, kennarar eða aðrir eiga að vera meðvitaðir um heilsutengdar 

forvarnir og hvað í þeim felst. Eins að geta nýtt heildstæðar upplýsingar um þau atriði sem 

koma inn á heilbrigði (Mennta- og menningarmálaráðuneyti, 2011, bls. 16)

Börn á leikskólaaldri eru forvitin og spurul og vilja fræðast um líkama sinn og 

líkama annarra. Í kringum 3 ára aldur eru þau farin að uppgötva meira um líkama sinn og 

kynfæri og sum jafnvel byrja að snerta þau eða jafnvel fara í leiki við jafnaldra sína þar 

sem líkamar þeirra eru kannaðir. Æskilegt væri að ná til barna einmitt á þessum tímapunkti 

í lífi þeirra, þegar þau eru óhrædd við að spyrja og opin fyrir því að læra. Þegar börnin ná 

6 ára aldri heldur forvitnin áfram og spurningarnar verða fleiri en algengt er að fullorðnir 

leiði hjá sér þessar spurningar því þær geta verið óþægilegar eða erfiðar til svars. Þetta 

getur leitt til þess að börn finna fyrir skömm vegna þessara hugsana um kynhegðun, jafnvel 

verður það til þess að börnin leita svara hjá jafnöldrum sínum. Börnin taka þá upp á 

kynferðislegum leikjum og sýna hvort öðru kynfæri sín en í rauninni eru þau bara að reyna 

að öðlast skilning á sjálfum sér og öðrum (World Health Organization, 2010, bls. 23). Með 

reglufastri kynfræðslu strax á leikskólaaldri væri hugsanlega hægt að koma í veg fyrir að 

börn finni fyrir skömm eða sektarkennd og mögulega undirbúa þau betur fyrir þær 

líkamlegu, andlegu og félagslegu breytingar sem fylgja þróun þeirra sem kynvera. 

Mikilvægt er að minna á hlutverk foreldra sem í þessu tilfelli skiptir miklu máli. 

Foreldrar eða forráðamenn eru ómeðvitað að sinna kynfræðslu með óformlegum hætti 

snemma á lífsævi barna sinna. Með því að ræða við börnin um tilfinningar þeirra, líkama 

og að svara spurningum þeirra - þá fer fram ákveðin kynfræðsla. Því miður eru einhver 

tilfelli þar sem börn fá litla sem enga fræðslu og jafnvel er spurningum þeirra og forvitni 

jafnvel eytt eða snúið út úr. Það gefur því auga leið að börn þróa með sér heilbrigðar og 

jákvæðar tilfinningar og eru ánægð með sig og líkama sinn ef foreldrar sýna þeim hlýju og 

umhyggju (Dagbjört Ásbjörnsdóttir o. fl., 2009, bls. 5).

Eflaust eru margir sem velta fyrir sér hver á að sjá um fræðsluna en það má segja 

að foreldrar, skóli og samfélagið í heild komi að kynfræðslu hver á sinn hátt. Til eru 

leiðbeiningar frá Embætti landlæknis sem snúa að heilsuvernd barna í grunnskólum. 

Tilgangurinn er að efla heilbrigði grunnskólabarna og stuðla að andlegri og líkamlegri 

vellíðan (Embætti landlæknis, 2016a). Samkvæmt heilsugæslu höfuðborgarsvæðisins er 

kynfræðsla meðal þeirra viðfangsefna og þar kemur fram að skólahjúkrunarfræðingar í 

öllum grunnskólum landsins eigi að sjá um fræðsluinnlegg á hverju aldursstigi fyrir sig. 

Þar er komið inn á öll helstu viðfangsefni kynfræðslunnar líkt og kynferðisofbeldi, 

samskipti, sjálfs- og líkamsmynd, kynþroska, kynhneigð og fleira (Heilsugæslan, 2018). 

Þar sem þetta forvarna- og heilsueflingarstarf er nýtilkomið er eflaust misjafnt eftir skólum 

hversu langt áleiðis þeir eru í skipulaginu en segja má að þetta sé skref fram á við í því að 

reyna að samhæfa kynfræðslu í grunnskólum. Hvað varðar samhæfingu þá má velta fyrir 

sér ástæðu þess að kynjaskipt kynfræðsla eigi sér stundum stað. Samkvæmt Aðalnámskrá 

erum við sífellt að leggja áherslu á jafnrétti, jafnræði og mikilvægi þess að nemendur séu 

meðvitaðir um misjafna stöðu kynja í samfélaginu (Mennta- og menningarmálaráðuneyti, 

2013, bls. 38). Þar af leiðandi ætti að vera æskilegt að kynfræðsla eigi sér stað fyrir 

nemendahóp sem heild en ekki að skipta þeim niður eftir kyni. Ef einhvers konar 

hópaskipting ætti að vera þá má leiða hugann að því hvort ekki væri æskilegast að skipta 

hópnum í þrennt: kynfræðslu fyrir hann, hana og hán. 

Í rannsókn Kolbrúnar Gunnarsdóttur og fleiri var gerð könnun á viðhorfi og 

þekkingu 16 ára unglinga á kynlífstengdu efni og þar kom fram að nemendur kjósa frekar 

að fá utanaðkomandi aðila til að sjá um fræðsluna, líkt og læknanema eða 

hjúkrunarfræðing. Einnig töldu flestir nemendur að umræður myndu frekar skapast ef að 

viðkomandi væri ókunnugur (Kolbrún Gunnarsdóttir o. fl., 2008, bls. 455). Draga má þá 

ályktun að hver sá sem þekkir viðfangsefnið vel og getur fjallað faglega um efnið og af 

öryggi, ætti að geta séð um kynfræðslu í skólum en líkt og áður var nefnt þarf að huga að 

einhvers konar samhæfingu þegar kemur að fræðslunni.    

Ef próf eru lögð fyrir nemendur um mismunandi þætti og hugtök kynfræðslunnar 

gætu þeir staðið sig prýðilega á því en eru ekki endilega reiðubúnir til að taka ábyrgðar 

ákvarðanir þegar kemur að kynlífi og kynheilbrigði (Hamilton, Sanders og Anderman, 

2013, bls. 36). Jafningjafræðsla er aðferð við kynfræðslu unglinga sem hefur notið mikilla 

vinsælda erlendis. Þá þjálfa kennarar eldri nemendur í að kenna þeim yngri, til dæmis 

nemendur í 10. bekk kenna nemendum í 7. bekk. Í Bretlandi var gerð rannsókn um 

jafningjafræðslu sem leiddi í ljós að sögn nemenda að sú fræðsla var vinsælli en fræðsla 

frá kennurum. Vera má að þessi aðferð gæti gengið hér á landi en ókosturinn við þessa 

nálgun er að þjálfa þyrfti ætíð nýja og nýja nemendur til að sjá um fræðsluna þegar hægt 

væri að þjálfa kennara í efninu til frambúðar. Það má einnig velta fyrir sér nytsemi 

myndbanda og fjölmiðla á jákvæðan hátt í kynfræðslu en í Bandaríkjunum var gerð 

rannsókn þar sem unglingar virtust tala meira sín á milli um öruggt kynlíf eftir að hafa 

fengið fræðslu með þessum hjálpargögnum (Anna Rún Jóhannsdóttir, 2014, bls. 22-23). 

Það hefur lengi vel sýnt sig að fjölbreyttar kennsluaðferðir skili sem mestum 

árangri þar sem börn og unglingar hafa misjafnar þarfir og hafa skal ávallt í huga að reyna 

að mæta þörfum allra. Þróa þarf því kennslu og námsefni í kynfræðslu í takt við breytingar 

samfélagsins en hér á eftir verður litið til stöðu á kynfræðslu í öðrum löndum.   

3.4 Samanburður milli landa 

Það er misjafnt milli landa hvernig kynfræðslunni er háttað. Í kringum 1980 herjaði 

faraldur eyðni (e. AIDS) á heiminn og í kjölfarið byrjaði hvert land fyrir sig að þróa sína 

stefnu í kynfræðslumálum. Þá snerist hún um fræðslu á kynsjúkdómum og öruggs kynlífs, 

þ.e. getnaðarvörnum (Weaver, Smith, Kippax, 2005, bls. 8). Í Evrópu fór kynfræðsla fyrst 

af stað í Norður- og Vesturhluta heimsálfunnar og má þar nefna Norðurlöndin og Holland. 

Í dag eru flest lönd í Evrópu með einhvers konar kynfræðslu í skólum, þó að nálganir séu 

mismunandi og eins tími sem fer í fræðsluna. Í flestum löndum er kynfræðsla fléttuð inn í 

önnur fög líkt og líffræði, samfélagsfræði og trúarbragðafræði. Önnur lönd setja 

kynfræðslu undir sérstök heilbrigðisfög (Yankah, 2016, bls. 309). 

Portúgal er dæmi um land þar sem kynfræðsla hefur tekið miklum breytingum og 

er nú mun víðtækari en áður. Nemendur fá fræðslu um viðfangsefni á borð við 

kynþroskann, æxlun, sýkingar og kynsjúkdóma en til viðbótar við það er þeim kennt um 

siðferðislega hlið kynhneigðar og fjölbreytileika kynja (Yankah, 2016, bls. 294). Í 

Hollandi byrja um helmingur nemenda í kynfræðslu á yngra stigi grunnskóla, þ.e. 6 - 11 

ára. Hinn helmingurinn byrjar á eldra stigi, 11 - 16 ára. Hver grunnskóli ákveður hvaða 

viðfangsefni þeir taka fyrir og hvaða aðferð og nálgun þeir nota en allir eru þeir skyldugir 

til að fræða nemendur á einhvern hátt um til dæmis þunganir, kynsjúkdóma, kynhneigðir 

og kynheilbrigði (Greene, Rasekh og Amen, 2002, bls. 48). Þeir kennarar sem kenna 

kynfræðslu fá sjálfir kennslu og þjálfun í að miðla efninu til nemenda. Það er hollenskt 

embætti sem berst fyrir heilsueflingu og að sporna gegn sjúkdómum og sér til þess að 

kennarar fái þessa fræðslu (Weaver, Smith og Kippax, 2005, bls. 4). Heildarmarkmið 

kynfræðslu í Hollandi er að undirbúa nemendur fyrir kynlíf; ef þeir kjósa að stunda kynlíf 

þá séu þeir vel undirbúnir og geti greint muninn á öruggu og óöruggu kynlífi (Greene o. 

fl., 2002, bls. 48).

 Nágrannar okkar í Svíþjóð eru til fyrirmyndar þegar kemur að kynheilbrigði og 

kynfræðslu. Kynfræðsla hefur verið í Aðalnámskrá og kennd í skólum síðan árið 1956. 

Fyrir utan það eru einnig heilsugæslustöðvar víðsvegar í Svíþjóð sem þjóna ungu fólki. 

Þar geta þau fengið fræðslu um meðal annars kynlíf, kynvitund og getnaðarvarnir, þeim að 

kostnaðarlausu (Ekstrand, Larsson, Von Essen og Tydén, 2005, bls. 980 og 984).

 Bandaríkin eiga töluvert langt í land þegar kemur að kynfræðslu í skólum, 

sérstaklega miðað við önnur þróuð lönd (Greene o. fl., 2002, bls. 51). Það eru engin lög í 

Bandaríkjunum um kynfræðslu í skólum, þ.e.a.s. hennar er ekki krafist. Hvert og eitt ríki 

ber ábyrgð á að setja lög og reglugerðir um kynfræðslu og árið 2005 voru 20 ríki sem 

tilskipuðu kynfræðslu í skólum og 35 ríki sem tilskipa skólum að fræða nemendur um 

kynsjúkdóma (Weaver o. fl., 2005, bls. 6). Núverandi nálgun á kynfræðslu í 

Bandaríkjunum er mjög læknisfræðileg og trúarleg og eru þarfir ungs fólks vanmetnar. 

Áhersla er að mestu lögð á kynsjúkdóma og reglulegar skoðanir, eins að draga úr 

þungunum meðal ógiftra para. Kynfræðsluna vantar víðari nálgun og viðfangsefni (Greene 

o. fl., 2002, bls. 54).

 Í kringum aldarmótin settu yfirvöld Ástralíu lög um kynfræðslu fyrir mið- og elsta 

stig grunnskóla landsins. Helstu þættir laganna eru að skólar skuli viðurkenna ungt fólk 

sem kynverur og kenna þeim hvernig þau stjórna og njóta kynferðislegra athafna. Einnig 

skal fræða þau um kynhneigðir, fjölbreytileika kynja, kynheilbrigði og kenna þeim að bera 

ábyrgð á og að taka eigin ákvarðanir (Weaver o. fl., 2005, bls. 6). Það fer ekki á milli mála 

að kynfræðsla er mjög misjöfn eftir löndum og eru áhersluatriðin svipuð en nálganirnar 

mismunandi.   

4. Námsefni í kynfræðslu

Ekki er vitað nákvæmlega hvenær fyrsta námsefnið í kynfræðslu kom fram hér á landi en 

fyrstu vísbendingar um slíka fræðslu má finna í bókinni Heilsufræði eftir Sigurjón Jónsson 

frá árinu 1939, þar sem hann talar um þörf á fræðslu um kynferðisleg mál (Sigurjón 

Jónsson, 1939, bls. 43). Í þessum kafla verður litið á það efni sem kennt var áður fyrr, rýnt 

í það námsefni sem í boði er í dag og hvað sé ábótavant þegar kemur að kynfræðslu og 

námsefni sem því fylgir. 

4.1  Eldra námsefni

Það er ekki hægt að segja að það sé aragrúi af námsefni í kynfræðslu en finna má þó 

myndbönd, verkefni og lestexta sem gæti hentað vel í kennslu. Líkt og kom fram áður er 

ekki vitað með vissu hvenær fyrst er minnst á kynfræðslu í íslenskum heimildum hér á 

landi. Í bók Sigurjóns Jónssonar, Heilsufræði, má finna ýmsar upplýsingar um það hvernig 

hægt sé að efla andlega og líkamlega heilsu sína, hvernig er best að vernda hana og varast 

ýmsa sjúkdóma. Meðal annars er tekið fyrir mataræði, hreyfing, sjúkdómar, tóbaksnotkun 

og síðast en ekki síst - kynferðismál. Sigurjón kemur einnig inn á mikilvægi þess að 

foreldrar eigi að geta rætt þessi málefni við börn sín og að útrýma þurfi þessu svokallaða 

laumuspili sem fylgir oft umræðunni. Hann segir að börnin eigi rétt á þessari fræðslu og 

að það eigi að vera jafn sjálfsagt að ræða þessi málefni eins og hver önnur við börnin og 

útskýra fyrir þeim að kynlíf og allt sem því fylgir sé jafn eðlilegt í lífi mannfólks og það er 

hjá dýrum og plöntum. Einnig tekur hann fram að börnin eigi að fá að fræðast um sjúkdóma 

sem geta borist milli einstaklinga ef stundað er óvarið kynlíf (Sigurjón Jónsson, 1939, bls. 

43).  

Árið 1962 var gefin út önnur bók um Heilsufræði og að þessu sinni er höfundurinn 

Pálmi Jósefsson. Í þeirri bók er kafað meira í líkamsstarfsemi og líkamsbyggingu en þar 

má finna einn kafla sem snýr að kynfræðslu. Að vísu fjallar sá kafli meira um líffræðilegar 

breytingar við kynþroska og hvernig æxlun og frjóvgun á sér stað. Hins vegar er mikið 

dansað í kringum það hvernig getnaður á sér stað og segja má að ferlinu sé lýst á svipaðan 

hátt og frjóvgun plantna (Pálmi Jósefsson, 1962, bls. 82). Staðan er sú í dag að ekki er nóg 

að útskýra æxlun og kynþroska heldur þarf að kafa dýpra í þætti kynfræðslunnar. Það þarf 

að huga að andlegum og líkamlegum breytingum einstaklinga, fjölbreytileika kyns og 

kynhneigða og eins siðferðilegum hliðum líkt og að setja mörk og sýna virðingu.

Í Aðalnámskrá grunnskóla 1976 er ekki að finna neitt um kynfræðslu heldur virðast 

áhersluatriðin að mestu snúa að mikilvægi hreyfingar og hvað það virðist loða við unglinga 

að vera þreyttir, latir og uppstökkir. Minnst er á það hvernig ör vöxtur unglinga getur 

dregið úr áhuga þeirra á hreyfingu, þeir verða orkuminni og latari við að hugsa um heilsu 

sína og líkama. Þá er einnig minnst á þreytu unglinga, mótþróa þeirra og nauðsyn þess að 

þeir hljóti góða líkamsþjálfun á „gelgjuskeiðinu“, líkt og það var kallað í Aðalnámskrá, svo 

líkami þeirra þroskist og styrkist á þessu mikilvæga aldursskeiði (Mennta- og 

menningarmálaráðuneyti, 1976, bls. 8). Einnig er komið inn á breytingar sem fylgja 

vitsmunaþroska unglinga, samskipti við aðra og viðhorf þeirra. Áhugamál og vináttutengsl 

geta breyst og þá sérstaklega tilfinningalegt jafnvægisleysi þeirra (Mennta- og 

menningarmálaráðuneyti, 1976, bls. 13).

   Segja má að með tímanum hafi breytingar átt sér stað í námsefni og áherslum 

kynfræðslunnar. Af þessu má sjá að í upphafi kynfræðslunnar voru áherslur meira tengdar 

líffræðilegum breytingum ungmenna og breytingum á skapgerð þeirra og finna mátti að 

mestu einn kafla í bók eða jafnvel bara nokkrar blaðsíður. Gerð var úttekt á því námsefni 

sem til er og var tekið mið af þeim áherslum sem höfundar telja æskilegar í kynfræðslu 



31

nútímans. Ásamt því verða kostir og gallar námsefnis tekin fyrir og hvort eitthvað sé 

ábótavant.   

4.1.1 Alls kyns 

Alls kyns um kynþroskann og Alls kyns um kynferðismál eru fræðslumyndbönd eftir Þórdísi 

Elvu Þorvaldsdóttur sem voru gefin út af Menntamálastofnun árið 2016. Við fylgjum 

tveimur teiknuðum persónum sem segja okkur ýmsan fróðleik um kynþroskaskeiðið og 

kynferðismál. Arnar Dan Kristjánsson og Þórunn Arna Kristjánsdóttir tala fyrir 

persónurnar og leiða okkur í gegnum kynfræðsluna. Þetta eru einstaklega vönduð og 

upplýsandi myndbönd með mjög nákvæmum og skýrum lýsingum og komið er inn á 

áherslur kynfræðslunnar þar sem þær fá allar jafn mikið vægi. 

Myndbandið um kynþroskann er ætlað miðstigi (10 - 12 ára nemendum) en þar er 

tekið fyrir líffræðilegar breytingar kynja, tilfinningar og hugsanir þeirra. Fyrst er farið í 

fræðslu um kynþroskaskeið drengja en tekið er fram að stúlkur eigi að hlusta líka því að 

það er mikilvægt fyrir alla að vera meðvitaða um breytingar á þessu skeiði og eru drengir 

beðnir um það sama þegar farið er í kaflann um stúlkur. Meðal annars er komið inn á 

líkamlegar breytingar hjá kynjum, líkt og mismunandi stærð og lögun kynfæra, aukinn 

hárvöxtur, blæðingar og holdris. Ungmennin eru minnt á að þetta sé fullkomlega eðlilegt 

og að allir ganga í gegnum sömu breytingar. Þessum breytingum fylgja einnig oft miklar 

skapsveiflur og vanlíðan en þá skiptir máli að leita til einhvers sem viðkomandi treystir ef 

vanlíðanin ágerist eða áhyggjur koma upp vegna kynþroskabreytinga. Myndbandinu lýkur 

með áminningu um að ungmenni eigi ekki að bera sig saman við það sem þeir sjá á 

samskiptamiðlum eða í fjölmiðlum þar sem oft er dregin upp óraunhæf glansmynd af fólki 

(Þórdís Elva Þorvaldsdóttir, 2016b).

  Myndbandið um kynferðismál er ætlað unglingastigi (13-15 ára nemendum), þar 

er fjallað um helstu atriði tengd kynferðismálum. Komið er inn á fjölbreytileika kyns, 

kynhneigðir og þá staðreynd að einstaklingar falla ekki allir undir sama hatt. Útskýrt er 

hugtakið kynvitund og hvernig það þroskast með aldrinum og færist umræðan yfir í kynlíf, 

fullnægingar og getnað og eru þessum atriðum gerð góð skil. Stuttlega er fjallað um tilgang 

getnaðarvarna og þá staðreynd að kynlíf þarf ekki alltaf að eiga sér stað með öðrum og er 

þá komið inn á sjálfsfróun. Til viðbótar er talað um kynferðisleg skilaboð og nektarmyndir, 

eins er brýnt fyrir áhorfendum að það sé aldrei í lagi að áframsenda myndir án leyfis og 

getur það varað við lög ef nektarmyndum af einstaklingum yngri en 18 ára er dreift. 

Persónurnar í myndbandinu ljúka fræðslunni með því að minna á samþykki í kynlífi og að 

kynlíf án samþykkis sé ofbeldi (Þórdís Elva, 2016a).

  Á heildina litið eru myndböndin mjög skýr, upplýsandi og í takt við tímann. 

Höfundi tekst að koma helstu áhersluatriðum kynfræðslunnar til skila í stuttu en góðu máli 

og ánægjulegt er að sjá og heyra að í gegnum myndböndin eru börn og ungmenni sögð jafn 

ólík og þau eru mörg. Í myndbandinu ríkir mikil jafnréttiskennd og má þar nefna dæmi 

þegar fjallað er um kynþroska er tekið fram að allir eigi að hlusta á allt efnið, burtséð frá 

kyni. Ekki er hægt að setja út á margt í myndböndunum en það væri hægt að bæta annars 

gott efni með því að koma með einhvers konar verkefni þar sem kafað er enn dýpra í 

viðfangsefnið. Eins væri hjálplegt ef í boði væri svipað myndband fyrir yngsta stig 

grunnskóla, tölum ekki um hversu frábært það væri ef það væri til eitthvað efni fyrir 

leikskóla. 

4.1.2. Kynlíf 

Kynlíf er námsefni ætlað unglingastigi eftir Ásdísi Olsen og kom út árið 2006. Það 

samanstendur af nemendaheftum og sex fræðslumyndböndum sem bera heitið 

Forfallakennarinn. Auk þess eru kennsluleiðbeiningar og foreldraefni á vef.

Nemendaheftin eru tvö tímarit, annað fyrir stúlkur og hitt fyrir drengi. Innihaldið er það 

sama í báðum útgáfum en kápurnar eru ólíkar (bleikar og bláar) sem og ávarp til lesenda, 

það er að segja ávarpið er karlkyns í tímaritinu fyrir drengi en kvenkyns í tímaritinu fyrir 

stúlkur.

Tímaritin eru sett upp á skemmtilegan hátt, þau eru litrík, vel myndskreytt og eru 

kaflaskipt. Komið er inn á aðal áherslur kynfræðslunnar í tímaritunum, þó er misjafnt hve 

mikla umfjöllun hver áhersla fær en stundum er stiklað á stóru um það efni sem hugsanlega 

ætti að fara nánar út í. Fræðsla um kyn og kynhneigðir eru til dæmis af skornum skammti 

í ritunum og einungis eru hugtökin gagnkynhneigð, samkynhneigð og tvíkynhneigð 

útskýrðar. Í nútímasamfélagi er nauðsynlegt að veita nemendum fræðslu um mismunandi 

kynhneigðir svo þeir sem upplifa sig hinsegin séu ekki utangarðs og með því móti sporna 

gegn fordómum (Ásdís Olsen, 2006). 

Í tímaritinu er komið inn á sjálfsfróun, klámnotkun, getnaðarvarnir, fullnægingar 

og hvað felst í kynlífi. Kynþroskaskeiðið og það sem því fylgir eru gerð góð skil. Við gerð 

tímaritanna voru unglingar spurðir að ýmsu varðandi kynfræðslu og svör þeirra birtast 

víðsvegar í þeim. Einnig eru reynslusögur og svör við innsendum spurningum. Með þessu 

móti fá ungmenni sögur af mismunandi upplifunum og sjá að allir ganga í gegnum sama 

ferlið en enginn á eins hátt (Ásdís Olsen, 2006).  

Uppsetning kennsluefnisins er áhugaverð en með því að setja kynfræðsluna upp 

sem tímarit eru mögulega meiri líkur á því að vekja áhuga nemenda á efninu. Með 

tímaritinu fylgja kennsluleiðbeiningar þar sem finna má fjölbreytt verkefni fyrir nemendur. 

Verkefnin eru að mestu unnin sem hópverkefni en í einu þeirra er hópnum skipt eftir 

stúlkum og drengjum og farið er yfir hvað þeim finnst erfiðast við kynþroskann og rætt er 

um kynfærin og sjálfsfróun. Að mati höfunda er kynjaskipting í lagi svo lengi sem að allir 

fái jafna fræðslu um kynþroska beggja kynja. Gefin voru út tvö tímarit, eitt þeirra var ætlað 

stúlkum og á forsíðumyndinni er stúlka og titill tímarits í bleikum lit. Ásamt því er ávarp 

kvenkyns í gegnum tímaritið. Sömu sögu má segja um tímaritið fyrir drengi - þá er drengur 

á forsíðumynd, titill tímarits í bláu og ávarp karlkyns í gegnum tímaritið. Velta má fyrir 

sér tilgangi uppsetningar á tímaritinu þar sem innihald tímaritsins er nákvæmlega það sama 

og eins eru nemendur að fá sömu fræðsluna. 

4.1.3 Mannslíkaminn

Mannslíkaminn er kennslubók sem kom út árið 2011 fyrir náttúrufræðikennslu á 

unglingastigi. Bókin er, eins og nafnið gefur til kynna, um mannslíkamann en í henni er 

kafli um kynlíf og kærleik en sá kafli skiptist í nokkra undirkafla sem öllum lýkur með 

sjálfsprófi. Á heildina litið er efnið mjög fróðlegt og vel skipulagt og eru helstu áherslur 

kynfræðslunnar útskýrðar mjög vel og fær hvert viðfangsefni sitt pláss án þess þó að kafað 

sé mjög djúpt í hvert og eitt þeirra. Kaflinn byrjar á fræðslu um unglingsárin í heild sinni, 

allt frá fyrstu hrifningu einstaklinga og óraunhæfra fyrirmynda og endar í fróðleik um elliár 

og vangaveltur um tilgang lífsins. Ásamt því eru tekin fyrir viðfangsefni líkt og kynfæri, 

kynlíf, fullnægingar, getnaðarvarnir, kynsjúkdómar (Fabricus, Holm, Martenson, Nilsson 

og Nystrand, 2011) en umfjöllun um kynhneigðir er frekar yfirborðskennd og úrelt. Það er 

hins vegar fagnaðarefni að sjá fræðslu um jafnrétti og stöðu kynja sem og mikilvægi 

samskipta og að tala um tilfinningar.

4.1.4 Maðurinn, hugur og heilsa 

Maðurinn, hugur og heilsa er námsefni eftir sænska rithöfundinn Lisu Bjärbo. Hún kom út 

árið 2010 og er ætluð fyrir náttúrufræðikennslu í miðstigi grunnskóla. Efnið í bókinni 

fjallar aðallega um mannslíkamann og starfsemi hans en einnig er komið inn á tilfinningar, 

útlit, félagsskap og fleiri mikilvæg atriði á uppvaxtarárum. Nemendur fá lesbók og 

vinnubók og efninu er skipt upp í kafla. Einn kaflinn ber heitið að þroskast og þar er 

ítarlega fjallað um kynþroskann og stuttlega komið inn á það hvernig getnaður verður. 

Þessi kafli um kynfræðslu fær tólf blaðsíður í lesbók en aðeins tvær í vinnubók þar sem 

finna má fremur óspennandi verkefni, það eru eyðufyllingar og að endursegja í eigin máli 

þær breytingar sem verða við kynþroska (Bjärbo, 2010). 

Af þessu má sjá að efnið er fremur líffræðilegt og lítið er komið inn á kynhneigðir, 

kynvitund og mörk í kynlífi. Þarna mætti bæta við efni um kynlíf með sjálfum sér og 

öðrum, eins að koma inn á kynferðisofbeldi og klám. Líkt og í bókinni Mannslíkaminn er 

umfjöllun um kyn og kynhneigðir mjög yfirborðskennd og mætti bæta þá fræðslu til muna. 

4.1.5 Um stelpur og stráka

Um stelpur og stráka er kennslubók um kynfræðslu sem kom út árið 2006 fyrir 

unglingastig. Höfundar hennar eru Erla Ragnarsdóttir og Þórhalla Arnardóttir. Hún skiptist 

í fjóra yfirkafla. Fyrsti kafli er um líkamlegar og andlegar breytingar sem verða á 

kynþroskaaldrinum, annar kafli er um kynlíf og getnað, þriðji kafli er um kynheilbrigði og 

getnaðarvarnir, fjórði og síðasti kaflinn er um barnsburð. Í lok hvers kafla eru gefnar upp 

vefsíðuslóðir og heiti á bókum og ítarefni fyrir þá sem vilja vita meira um efnið. Einnig 

eru slóðir á áhugaverðar vefsíður víðsvegar um bókina og skemmtileg fróðleikskorn. 

Einnig er nemendum sett markmið við upphaf hvers kafla sem þau eiga að geta uppfyllt að 

lokinni kennslu. Finna má verkefni í bókinni sem mörg hver bjóða upp á umræðu, hvort 

sem það er við hvort annað eða við fjölskyldumeðlim. Þar sem bókin er öll helguð 

kynfræðslu er ítarlega farið í allt efni tengt henni (Erla Ragnarsdóttir og Þórhalla 

Arnardóttir, 2006).



35

Uppsetning á bókinni er frekar hefðbundin, hún er ágætlega myndskreytt og lestexti 

mikill. Flest viðfangsefni kynfræðslunnar eru tekin fyrir en kynhneigð mætti fá frekari 

umfjöllun þar sem gengið er út fá því að hver einstaklingur geti bara verið 

samkynhneigður, gagnkynhneigður eða tvíkynhneigður. 

4.1.6 Kynfræðsluvefurinn

Kynfræðsluvefurinn er fræðslu- og námsvefur sem er aðgengilegur fyrir alla. Hann var 

settur í loftið árið 2008 og þar er að finna mjög heildstæða og breiða nálgun á kynfræðslu 

sem bæði er hægt að lesa og hlusta á. Skipulag heimasíðunnar er afar gott og auðvelt að 

finna það sem maður leitar að. Í nokkrum umfjöllunum eru hreyfimyndir til útskýringar og 

í flestum tilvikum er textinn oftast stuttur og hnitmiðaður. Þrátt fyrir það eru sumar áherslur 

vel útskýrðar á meðan aðrar sitja á hakanum. Til dæmis er ítarlega farið í breytingar 

líkamans á kynþroskaskeiðinu, fræðslu um kynfæri drengja og stúlkna, getnaðarvarnir og 

kynsjúkdóma. Kynhneigð fær afar litla umfjöllun en þó er bent á vefsíðu ‘78 samtakanna, 

þá eru þau kynnt þar sem „samtök homma og lesbía á Íslandi“. Það þyrfti því að uppfæra 

bæði umfjöllunina sem og þessa kynningu þar sem að fleiri kynhneigðir eru til, ekki bara 

gagnkynhneigð, samkynhneigð og tvíkynhneigð. Stuttlega er komið inn á sjálfsfróun og 

hvernig sú athöfn gengur fyrir sig en ekki nægilega mikið inn á það að kynnast sjálfum sér 

og vita hvað einstaklingum finnst gott og hvað ekki. 

Á síðunni getur einstaklingur tekið sjálfspróf og séð hvort hann sé tilbúinn til þess 

að stunda kynlíf eða ekki. Þetta er afar jákvæður vinkill sem eflaust getur leitt til þess að 

ungmenni hefji kynlíf þegar þau eru tilbúin til þess. Þetta eru tíu spurningar á borð við 

hvort einstaklingur þekki líkama sinn, hvort báðir einstaklingar séu tilbúnir í kynlíf og 

spurningar um vitneskju um getnaðarvarnir. Ef einhverri spurningu er svarað neitandi þá 

er einstaklingurinn ekki tilbúinn (Kynfræðsluvefurinn, 2008). Finna má frekari fræðslu 

sem kannski kemur ekki fram á öðrum stöðum síðunnar undir dálknum spurt og svarað. 

Þar er til dæmis kynferðislegt ofbeldi útskýrt og stuttlega fjallað um transfólk.  

Það sem er ábótavant á vefsíðunni er nánari umfjöllun um ofbeldi, bæði líkamlegt 

og andlegt. Sama má segja með kynhneigðir og kyn en það ætti að skipa stærri sess á 

vefnum með ítarlegri umfjöllun. Þá má benda á að mun auðveldara er að uppfæra vefsíður 

heldur en útgefið efni og því ætti ekkert að vera því til fyrirstöðu. 

4.2 Ábótavant í námsefni 

Segja má að úrval námsefnis í kynfræðslu sé af skornum skammti og það sem til er þarfnast 

úrbóta. Mest af efninu sem Menntamálastofnun hefur gefið út er nokkurra ára gamalt og 

nýjasta námsefnið til kynfræðslu var gefið út árið 2011, fyrir utan myndböndin hennar 

Þórdísar Elvu frá 2016. Enn fremur má taka fram að helmingur bókanna sem eru til 

umfjöllunar eru sérstaklega hugsaðar fyrir kynfræðslu á meðan hinar tvær eru hugsaðar 

fyrir náttúrufræði. Það má því segja að ekki sé mikið um efni sem sérstaklega er ætlað fyrir 

kynfræðslu og það efni sem til er, orðið fremur úrelt. Ef bækurnar eru bornar saman þá 

hafa þær það sameiginlegt að ítarlega er farið í líffræðilega hlutann á meðan umfjöllun um 

kyn og kynhneigð, sjálfsfróun og andlegt ofbeldi situr á hakanum. 

Myndbönd Þórdísar Elvu koma inn á þau viðfangsefni sem bækurnar skortir. Þar 

koma fyrir öll þau hugtök hinsegin heimsins sem ekki sjást í þeim bókum sem hér voru 

upptaldar enda þekktust þau ekki áður fyrr eða voru jafnvel ekki viðurkennd. Einnig er þar 

komið inn á staðalímyndir, stafrænt ofbeldi og fleira sem fékk ekki eins mikla umfjöllun 

og önnur atriði kynfræðslunnar. Það gæti verið framför ef unnið væri meira með þessi 

myndbönd þar sem námsefnið er mjög gott en fremur stutt, þó svo að mikið komist til 

skila. Gaman væri að sjá les- og vinnuhefti með myndböndunum sem nemendur gætu 

unnið með og þar með fengið dýpri skilning og víðari sýn á viðfangsefnið.

Þó svo að stuðst hafi verið við það efni sem Menntamálastofnun hefur gefið út fyrir 

kynfræðslu, þá er til fleira námsefni eftir aðra útgefendur. Sem dæmi má nefna Örugg 

saman sem er forvarnarefni gegn andlegu- og líkamlegu ofbeldi í samböndum, en það má 

segja að það sé ein af þeim áherslum sem vantaði í bókunum sem fjallað var um í þessum 

kafla. Þar er komið inn á allar birtingarmyndir ofbeldis, hvernig eigi að þekkja hætturnar 

og hvernig eigi að takast á við þær. Aftast í heftinu eru verkefni þar sem tekin eru ýmsar 

dæmasögur um samskipti og sambönd og nemendur svara svo spurningum (Embætti 

landlæknis, 2016b).  

Enn fremur má benda á að Sigríður Dögg, kynfræðingur, hefur sinnt kynfræðslu 

um land allt frá árinu 2010 og hefur hún gefið út fjölbreytt efni tengt kynfræðslu. Hún 

býður upp á fræðslu fyrir nemendur, foreldra og kennara en eina vandamálið er að Sigríður 

Dögg er bara ein manneskja og nær þar af leiðandi ekki að heimsækja alla skóla landsins 

til að sinna fræðslunni. Hafa ber þó í huga að fyrirlestrar hennar ættu ekki að vera eina 

kynfræðslan sem nemendur fá enda er hægt að koma takmörkuðum upplýsingum fyrir á 

40-60 mínútum. Engu að síður er hægt að vinna með efni Sigríðar Daggar, til dæmis bókina 

Kjaftað um kynlíf. Sú bók er sett upp sem einskonar handbók fyrir fullorðna hvernig er 

best að fræða börn og unglinga um kynlíf og allt sem viðkemur kynþroskaskeiðinu. Þar 

má finna nákvæm skref hvernig nálgast eigi umræðuna um kynfræðslu við börn og 

unglinga, allt frá 0 ára aldri upp í 18 ára. 

Af þessu má sjá að þrátt fyrir að efnið sé til staðar þarfnast það úrbóta, eins að geta 

boðið upp á fleiri valmöguleika þegar kemur að námsefni fyrir kynfræðslu. Þetta helst í 

hendur við þá staðreynd að kynfræðsla er ekki viðurkennd námsgrein í Aðalnámskrá 

heldur fær hún eingöngu stuttar tilvísanir hér og þar. 

5. Umræður

Líkt og lagt var upp með í byrjun fórum við af stað með þá spurningu ofarlega í 

huga okkar –  hvernig kynfræðsla birtist í íslenskum skólum og hvað sé ábótavant. Við 

unnum með ýmsar heimildir um kynfræðslu sem leiddu í ljós að staða kynfræðslu er 

misjöfn eftir skólum á Íslandi. Við áttuðum okkur fljótt á því að ekki er til mikið af 

rannsóknum sem gefa skýra mynd á það hvernig kynfræðslu er háttað í skólum og viðhorfi 

til hennar. 

Ef litið er á bækur kynfræðinganna Sigríðar Daggar og Jónu Sigurbjargar er mikill 

samhljómur um það hve æskilegt það væri að hefja kynfræðslu fyrr, allt niður í leikskóla. 

Miðað við þær heimildir sem til eru um sjálfsmótun og þroska einstaklinga þá bendir allt 

til þess að það gæti skilað sér á árangursríkan hátt. Fræðslan hefst þá snemma þegar börn 

eru sem móttækilegust og þau byggja ofan á þá þekkingu sem er til staðar. Á unga aldri 

erum við öll forvitin og áhugasöm um líkama okkar og annarra. Við erum meðtækileg fyrir 

nýjum upplýsingum og ófeimin við að spyrja spurninga í þeirri von að svala forvitni okkar. 

Einmitt á þessu tímabili ætti að grípa tækifærið og hefja kynfræðslu að einhverju leyti og 

þarf því samspil kennara, foreldra og samfélagsins í heild til þess að dæmið gangi upp. 

Hvað varðar fræðslu frá foreldrum þá eigum við enn langt í land. Árið 2006 kom 

fram að eingöngu um 18% foreldra á Íslandi veittu börnum kynfræðslu (Kolbrún 

Gunnarsdóttir, o. fl., 2008, bls. 458). Þetta er mikið áhyggjuefni þar sem 

samfélagsbreytingar eru örar og með auknu aðgengi að interneti og upplýsingaflæði 

fjölmiðla geta börn og ungmenni fengið misvísandi skilaboð. Ekki nóg með það, heldur er 

kynferðisofbeldi alltaf til staðar og sú sorglega staðreynd er að um 17% íslenskra barna 

undir 18 ára aldri hefur verið beitt kynferðislegu ofbeldi (Blátt áfram, e.d). Það væri 

hugsanlega hægt að koma í veg fyrir að misnotkun eigi sér stað ef gripið er nógu snemma 

inn í og börnum veitt viðeigandi fræðsla. Foreldrar sem eru kynferðislega heilbrigðir eru 

líklegri til að ala upp kynferðislega heilbrigð börn (Jóna, 2009, bls. 350). Það fá þó ekki 

allir sömu fræðslu frá foreldrum sínum og skiptir því máli að kynfræðsla fari einnig fram 

í leikskóla og grunnskóla. Á þessum tíma er barnið að mótast og ganga í gegnum miklar 

breytingar og er því rétt leiðsögn veigamikil. Í þessari yfirferð hefur komið skýrt fram að 

allt bendi til þess að æskilegast væri að hefja kynfræðslu á leikskólaaldri en segja má að 

tími sé kominn á það að uppfæra Aðalnámskrá leik- og grunnskóla. Ekkert er minnst á 

kynfræðslu í Aðalnámskrá leikskóla og lítið á hana minnst í Aðalnámskrá grunnskóla en 

að mati höfunda þarf að koma kynfræðslu inn sem viðurkenndri námsgrein og samræma 

viðfangsefnið milli leik- og grunnskóla. Sífellt meiri áhersla er lögð á samfellu milli 

skólastiga og ætti kynfræðsla ekki að vera þar undan skilin. 

Alhliða kynfræðsla í grunnskólum skiptist niður í fjögur aldursstig: 6-8 ára, 9-12 

ára og 13-15 ára og 16-19 ára. Hugmyndin er sú að byggt sé ofan á hvert hugtak eða 

viðfangsefni eftir því sem einstaklingur þroskast og eldist (Jóna, 2009, bls. 350). Það ætti 

því ekkert að vera því til fyrirstöðu að hefja kynfræðslu í leikskóla og smám saman bæta 

við þekkingu barnanna og viðhalda fræðslunni áfram í grunnskóla. Miðað við það 

námsefni sem til er byrjar kynfræðsla ekki fyrr en á miðstigi grunnskóla og er því ekkert 

efni í boði fyrir börn á leikskólaaldri svo vitað sé til. Líta má á kynfræðslu sem afar 

mikilvægan þátt í þroska einstaklings, bæði andlega og líkamlega, og mætti jafnvel ganga 

svo langt að segja hana eitt mikilvægasta viðfangsefni grunnskólanna. Undir kynfræðslu 

falla margir þættir sem spila mikilvægt hlutverk í sjálfsmótun einstaklinga sem eflir 

víðsýni þeirra, siðferðisþroska, viðhorf og tilfinningar. Auk þess allar þær líffræðilegu 

breytingar sem eiga sér stað - þessir þættir eiga það sameiginlegt að gera okkur að því sem 

við erum. 

Eftir að hafa rýnt í námsefni og áherslur kynfræðslunnar ásamt því hvernig 

kynfræðsla birtist í Aðalnámskrá eru höfundar einróma um það að kynfræðsla á Íslandi 

þarfnast töluverðra úrbóta og samræmingar milli skóla. Sú staðreynd blasir því við að 

staðan á kynfræðslu gæti verið betri. Hins vegar er erfitt að alhæfa alfarið hver hún er þar 

sem misjafnt er eftir skólum og kennurum hvernig er staðið að fræðslunni. Þar sem 

kynfræðsla er ekki námsgrein ein og sér heldur fléttuð inn í aðrar námsgreinar þá er hætta 

á því að hún falli í skuggann af öðrum greinum. Miðað við þær upplýsingar sem fram hafa 

komið virðast áherslurnar almennt snúa að kynþroskaskeiðinu, kynheilbrigði og lauslega 

að kyn og kynhneigð. Undir þetta fellur kynlíf, kynsjúkdómar, varnir, kynlíf og sjálfsfróun. 

Þó svo að kyn og kynhneigð komi fram að einhverju leyti í námsefni kynfræðslunnar, fær 

sá þáttur ekki nægilega umfjöllun miðað við umfang þess. Ef námsefnið sem til er um 

kynfræðslu er borið saman virðist sem aðal áherslan sé á líffræðilegar breytingar og 

kynheilbrigði ungmenna í flestum tilfellum. Að mati höfunda þarf að varpa meira ljósi á 

önnur viðfangsefni sem eru kannski meira í takt við tímann og var komið inn á í kaflanum 

um áherslur í kynfræðslu. 

Höfundar eru sammála um að áherslur í kynfræðslu eigi ekki bara að snúa að 

kynheilbrigði og kynþroska einstaklinga. Það er ekki síður mikilvægt að leiða nemendur í 

gegnum hinsegin heiminn og útskýra fyrir þeim helstu hugtökin sem þar eru að finna. 

Margt hefur margt breyst á síðustu árum og því miður er staðan sú að þó við séum komin 

lengra en mörg önnur samfélög ríkir enn nokkur fáfræði í þessum málaflokki hér á landi. 

Nemendur geta upplifað sig utan þessa svokölluðu félagslegu staðla og þá getur viðeigandi 

fræðsla hjálpað einstaklingum með sjálfsmótun sína, eins að sýna þeim að þeir séu ekki 

einir að glíma við þessar erfiðu hugsanir og tilfinningar. Með þessu móti eru meiri líkur á 

að okkur takist að efla víðsýni nemenda og hvetja þá til að fagna fjölbreytileikanum. 

Allar heimildir sýna það að sjálfsfróun er eðlilegasta og náttúrulegasta 

kynlífshegðunin og þar af leiðandi á hún heima undir áherslum kynfræðslunnar. Enn þann 

dag í dag er umræðan um sjálfsfróun mikið feimnismál og fær hún ekki eins mikið vægi 

og aðrir þættir í kynfræðslu. Þar spilar líklegast inn í að þetta er viðkvæmt og erfitt 

umræðuefni sem ekki allir treysta sér til að taka fyrir. Það þarf án nokkurs vafa að opna 

meira fyrir umræðuna um sjálfsfróun og þá sérstaklega sjálfsfróun stúlkna en hingað til 

hefur öll athygli beinst að drengjum og lítið gert úr sjálfsfróun stúlkna. Með því að ræða 

þessi málefni nógu snemma myndast ekki þetta bil á milli kynja og sjálfsfróun verður jafn 

eðlileg fyrir hvern og einn.   

Kynlíf fær alltaf sitt rými í kynfræðslu en stundum er ábótavant að komið sé betur 

inn á mikilvægi samskipta í kynlífi, það á að vera ánægjulegt fyrir alla og skýrt samþykki 

er lykilatriði. Það sama má segja með ofbeldi í samböndum og samskiptum, þá þarfnast 

það meiri umfjöllunar. Þá sérstaklega andlegt ofbeldi því erfiðara er að gera sér grein fyrir 

hættumerkjum þar. Margir einstaklingar átta sig ekki á því ef þeir eru beittir andlegu 

ofbeldi og verða auðveldlega meðvirkir. Meiri líkur eru á því að koma í veg fyrir slíkt 

ofbeldi ef veitt er nógu góð fræðsla um allar birtingarmyndir ofbeldis og hver hættumerkin 

séu. 

Klám- og kynvæðing er eitt af mikilvægari áherslum kynfræðslu í dag sökum 

aukins aðgengis að interneti og fjölmiðlum. Upplýsingaflæðið er stöðugt og þar af leiðandi 

eru staðalímyndir meira áberandi en áður fyrr - með tilkomu samfélagsmiðla. Hver sem er 

hefur aðgengi að klámi og það vekur óhug að sjá niðurstöður rannsóknar Guðbjargar 

Hildar, að meðalaldur unglinga sem horfa fyrst á klám er 11 ára. Augljóslega þarf að grípa 

fyrr inn í og upplýsa börn og unglinga um muninn á raunhæfu og óraunhæfu kynlífi.

 Kynfræðsla er vissulega mismunandi eftir skólum þar sem ekki eru nein ákveðin 

viðmið um það hvernig skal hátta kynfræðslu og hvaða áherslur eiga að vera. Það er því 

undir hverjum skóla komið hvernig skal nálgast fræðsluna og hversu mikil fræðsla fer 

fram. Í mörgum skólum er búið að koma fyrir tímum í sjálfsstyrkingu þar sem unnið er að 

því að efla sjálfstraust og sjálfsöryggi nemenda og þá vinna kennarar eftir fyrirfram 

ákveðinni áætlun. Segja má að þetta sé jákvæð þróun þar sem unnið er með efnið markvisst 

og má þá velta því fyrir sér hvort ekki væri hægt að gera slíkt hið sama með kynfræðsluna. 

Þess vegna væri hægt að samtvinna kynfræðslu og sjálfsstyrkingu og vinna þannig nánar 

með efnið. 

Raunveruleikinn er sá að íslenskum ungmennum líður verr í dag en áður fyrr og 

samkvæmt niðurstöðum nýrrar rannsóknar um heilsu og lífskjör grunnskólanemenda er 

um 40% ungmenna í 10. bekk sem finna fyrir depurð vikulega eða oftar og eru allar líkur 

á því að skjátími unglinga sé mikill áhrifavaldur (Hólmfríður Dagný Friðjónsdóttir, 2019). 

Það má því leiða hugann að því að tæknin getur haft það mikil áhrif að einstaklingur fer í 

það ferli að vera stanslaust að bera sig saman við aðra á samskiptamiðlum. Þetta leiðir oftar 

en ekki til óánægju með sjálfan sig og sitt líf en með því að opna á umræðuna um 

sjálfsmótun, fjölbreytileika einstaklinga ásamt því að brýna fyrir ungmennum að ekki sé 

allt sem sýnist á samskiptamiðlum. Í mörgum tilfellum er þar að finna óraunhæfar 

birtingarmyndir á hamingju og útliti. Þar sem að kynfræðsla er svo viðamikið viðfangsefni 

væri það kjörið til takast á við þetta vandamál og efla sjálfsstyrkingu einstaklinga. Af þessu 

má sjá að æskilegt væri að hafa kynfræðslu sem skyldunámsgrein og hefja fræðsluna 

snemma og viðhalda henni út unglingsárin. Það hlýtur að gefa auga leið að einstaklingi 

líður betur þegar hann hefur tekið sjálfan sig, sína kynhneigð og sinn líkama í sátt.   

Meginþráður ritgerðarinnar er mikilvægi þess að hefja kynfræðslu snemma, þá 

helst á leikskólaaldri og halda markvissri fræðslu út grunnskólann. Hugmyndin þar er að 

byggja ofan á þá þekkingu sem til staðar er, eftir því sem einstaklingur þroskast. Huga þarf 

einnig að samræmi í áherslum milli skóla, uppfæra þarf bæði Aðalnámskrá grunnskóla og 

leikskóla og sömuleiðis námsefni í kynfræðslu. Takmarkaðar heimildir eru til um stöðu 

kynfræðslu í grunnskólum og eins viðhorfi nemenda og kennara til kynfræðslu. Í framhaldi 

af þessu væri því æskilegt að gera rannsókn á því hvernig kynfræðsla birtist í íslenskum 

skólum. Það er að segja hvernig kynfræðslu er háttað í skólum, hver sér um hana og hversu 

mikil fræðsla fer fram. Með því móti væri hægt að fá betri mynd af stöðu kynfræðslunnar 

og sjá hver vandamálin eru og hvað þarf að bæta. Til viðbótar væri áhugavert að kanna 

viðhorf nemenda til kynfræðslu en þetta snýst jú um ungmennin og þá skiptir máli að 

hlustað sé á hvað þau hafa að segja. 

Lokaorð

Þegar öllu er á botninn hvolft má segja að kynfræðsla ætti að spila veigameira hlutverk 

en hún gerir í grunnskólum á Íslandi í dag. Þótt hún sé ekki skilgreind sem námsgrein þá 

er hún engu að síður einn af þeim þáttum sem eiga að hjálpa einstaklingum í gegnum 

andlegan og líkamlegan þroska á unglingsárum.

Það sem við tókum helst eftir var hversu erfitt það er að segja til um stöðu 

kynfræðslunnar þar sem það er enginn ákveðinn rammi utan um hana og hvernig eigi að 

kenna hana í skólum. Fræðslan fer algjörlega eftir hverjum skóla fyrir sig og því er 

ómögulegt að alhæfa nákvæmlega hvernig hún birtist í íslenskum skólum. Það kom 

okkur í opna skjöldu hve lítið er að finna um kynfræðslu í Aðalnámskrá og lög um 

grunnskóla, eins að ekki sé neinn ákveðinn rammi utan um kynfræðslu í grunnskólum og 

hvernig henni skal háttað. Að vísu eru ágætis leiðbeiningar á vefsíðu Heilsugæslu 

Höfuðborgarsvæðisins sem skólahjúkrunarfræðingar eiga að fylgja eftir en ekki eru til 

haldbærar heimildir um að farið sé eftir því.

Okkar ályktun er því sú að kynfræðsla þurfi einhvers konar utanumhald og 

eftirfylgni ásamt því að samræma fræðsluna milli skóla. Ritgerðin ætti að gefa ágæta sýn 

á það hvernig kynfræðslan birtist í skólum en þó er ekki hægt að alhæfa að hún sé 

ófullnægjandi þar sem hún er svo mismunandi eftir skólum.

